Монгол Улсын Их Хурлын 2007 оны  хаврын ээлжит чуулганы 05 дугаар сарын 18–ны өдөр (Баасан гараг)-ийн нэгдсэн хуралдаан  15 цаг 35 минутад Улсын Их Хурлын чуулганы нэгдсэн хуралдааны танхимд эхлэв. 


УИХ-ын дарга Ц.Нямдорж ирц, хэлэлцэх асуудлын дарааллыг танилцуулж, хуралдааныг даргалав.


Оройн нэгдсэн хуралдаанд ирвэл зохих 76  гишүүнээс  39  гишүүн ирж,  51.3 хувийн ирцтэй байв.


Чөлөөтэй: Г.Адъяа,   Ж.Батхуяг,  Б.Бат-Эрдэнэ,  Р.Буд,  Д.Ганхуяг, Р.Гончигдорж, Ц.Жаргал,  Г.Занданшатар,  Д.Лүндээжанцан,  Ц.Мөнх-Оргил,  Р.Нямсүрэн,  Д.Одбаяр, Л.Одончимэд, Д.Одхүү, С.Отгонбаяр, Т.Очирхүү, Ч.Раднаа,  Д.Туяа,  У.Хүрэлсүх,  Ц.Цэнгэл,  Ц.Шаравдорж,  Н.Энхболд.


Өвчтэй: Б.Батбаяр,  Ж.Гүррагчаа,  Б.Жаргалсайхан,  Б.Цэрэнбалжир
Тасалсан: Д.Арвин, Ц.Батаа, Б.Батбаатар,  Г.Батхүү, Д.Бат-Эрдэнэ,  Л.Гантөмөр, М.Зоригт, А.Мурат,  Л.Пүрэвдорж,  К.Саираан,  Ч.Содномцэрэн
Нэг. Боловсролын системийн өнөөгийн байдал,  цаашдын зорилтын талаар
Хэлэлцэж буй асуудалтай холбогдуулан Боловсрол, соёл, шинжлэх ухааны сайд, УИХ-ын гишүүн Ө.Энхтүвшин,  мөн яамны дэд сайд С.Төмөр-Очир, Төрийн нарийн бичгийн дарга Б.Мишигжав,  Бага, дунд боловсролын газрын дарга Г.Батболд,  Мэргэжлийн боловсролын газрын дарга Р.Бат-Эрдэнэ,  Санхүү, эдийн засгийн газрын дарга  Ц.Даваасүрэн, Төрийн захиргааны удирдлагын газрын дарга Л.Цэдэвсүрэн, Боловсролын хүрээлэнгийн захирал Н.Бэгз,  Барилга захиалагчийн албаны дарга Т.Мөнхбилэг, Ерөнхий сайдын зөвлөх Д.Батбаяр,  Б.Долгор,  УИХ-ын Тамгын газрын Хяналт шалгалтын хэлтсийн  референт Ж.Оюунцэцэг нар байлцав. 

Боловсролын системийн өнөөгийн байдал, цаашдын зорилтын талаар Монгол Улсын Ерөнхий сайд М.Энхболд мэдээлэл хийв.

Мэдээлэлтэй холбогдуулан Улсын Их Хурал дахь Ардчилсан намын  зөвлөлийг төлөөлж УИХ-ын гишүүн С.Ламбаа үг хэлэв. 

  Улсын Их Хурлын гишүүн  С.Баярцогт Улсын Их Хурлын дэгтэй холбогдуулан санал хэлж,  Улсын Их Хурлын Тамгын газрын Нэгдүгээр нарийн бичгийн дарга Ж.Нарантуяа УИХ-ын дэгийн зохих зүйл заалтыг Улсын Их Хурлын гишүүдэд уншиж танилцуулав. 

 Мэдээлэлтэй холбогдуулан УИХ-ын гишүүн Х.Баттулга, Ц.Баярсайхан, С.Баярцогт, Э.Бат-Үүл, Р.Эрдэнэбүрэн, З.Энхболд, Б.Мөнхтуяа нарын асуусан асуултанд Монгол Улсын Ерөнхий сайд М.Энхболд, УИХ-ын гишүүн, Боловсрол, соёл, шинжлэх ухааны сайд Ө.Энхтүвшин, дэд сайд С.Төмөр-Очир нар хариулж тайлбар хийв.

Дээрх мэдээлэлтэй холбогдуулан УИХ-ын гишүүн С.Баярцогт, С.Ламбаа, Э.Бат-Үүл, Ц.Нямдорж нар санал хэлэв.

УИХ-ын гишүүд “Боловсролын системийн өнөөгийн байдал, цаашдын зорилтын талаар” Монгол Улсын Ерөнхий сайд М.Энхболдын хийсэн мэдээллийг сонсов.

15.35 цагт Өмнөговь аймгийн  сум, багийн засаг дарга нарын төлөөлөгчид,  16.00 цагт БНСУ-ын  Монгол Улсад айлчилж буй төлөөлөгчид тус тус Улсын Их Хурлын чуулганы нэгдсэн хуралдааны үйл ажиллагаатай танилцав. 

Хуралдаан 17 цаг 35 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА  Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

БИЧГИЙН ДАРГА  Д.ЭНЭБИШ

УЛСЫН ИХ ХУРЛЫН  2007 ОНЫ ХАВРЫН ЭЭЛЖИТ ЧУУЛГАНЫ

05 ДУГААР САРЫН 18-НЫ ӨДӨР (БААСАН ГАРАГ)-ИЙН  ЧУУЛГАНЫ НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Оройн хуралдаан 15  цаг 35 минутад эхлэв.
Ц.Нямдорж: Ер нь манай энэ  намын бүлэг, зөвлөлийн гишүүд Ерөнхий сайд мэдээлэл сонсдог ажлаа жаахан  дэгтэй болгохгүй бол болохгүй нь ээ,  5-10 хүн суудаг, бүхий л бүтэн улсын Ерөнхий сайдыг ганцаарангий нь энд суулгачихаад, Их Хурлын даргатай нь. Тэгээд энэ ажилдаа ач холбогдол өгдөггүй ийм байдлаар байгаад байх юм бол тэр хуралдааны дэгэнд өөрчлөлт оруулбал яасан юм бэ? Бат-Үүл гишүүн.

Улсын Их Хурлын гишүүн Э.Бат-Үүл үг хэлсэн боловч микрофоноо нээгээгүйн улмаас бичлэгт орсонгүй.

Ц.Нямдорж: Үүнийгээ жаахан боловсронгуй болгомоор байна. Тэгээд одоогийн энэ мөрдөж байгаа дэгээр чинь бол Ерөнхий сайдыг мэдээлэл хийж байхад Засгийн газрын бүх гишүүд байлцана гэсэн заалттай юм шүү дээ.  Нөгөө олонхийн талаас асуулт асуух, ганц нэг үг хэлэх, зөвшөөрөл байхгүй байгаа учраас олонхи нь сонирхол муутай болчихдог, цөөнх санал хэлэхдээ  ажил хэрэгч гэхээсээ илүү тийм улс төрийн чиглэлийн юм руу явчихаад байгаа учраас энэ нэг л тийм байна л даа.

Тийм учраас би Идэвхтэн дарга, Гансүх даргад ч хэлсэн. Энэ дэгийнхээ  26-г эргэж хараад аль аль талаасаа ойлголцохуйц байдалд жаахан өөрчлөлт байвал яасан юм бэ гэсэн асуудал яриад байгаа юм. 

Цаашдаа ер нь ийм байдлаар энэ Ерөнхий сайдын мэдээллийн цагт гишүүд ирц муутай байхаар бол дэгдээ өөрчлөлт оруулахаас аргагүй л байдалд хүрнэ дээ.  Ач холбогдолтой гэдгийг нь ойлгож байна.  Би олон  газрын парламентын чуулганы ийм ажиллагаатай танилцаж байсан, ийм асуудлыг хэлэлцэж байхад олонхи нь ч, цөөнх нь ч бүрэн бүрэлдэхүүнээрээ байдаг. Тэгээд хоёр талаасаа мэтгэлцдэг, ажил хэргээ ярьдаг, ийм ажил хэрэгч тал руу нь үүнийг явуулмаар байгаа юм. 

Тэгээд хамтраад яриад, арай боловсронгуй болгоод ирцтэй, ажил хэрэгч, бас ярьж байгаа асуудлаараа зарим үед  жижигхэн ч бол шийдвэр гаргачихдаг, ойлголцож чадах юм бол шууд  Ерөнхий сайдын мэдээлэлтэй холбогдуулаад Ерөнхий сайд жишээ нь ийм асуудлыг шийдвэрлэхэд ийм хүндрэл гараад байна. Үүнийг Их Хурал шийдээд өгөөч гэсэн хүсэлт тавибал түүнийг нь шийдчихдэг. Цөөнх ажил хэрэгч  санал гаргах юм бол түүнийг нь шийдчихдэг, олонхи нь ажил хэрэгч санал гаргах юм бол түүнийг нь шийдчихдэг, ийм шийдвэр гаргадаг, ач холбогдолтой тал руу нь түлхэхгүй бол энэ ажил нэг л биш. 

Бат-Үүл гишүүний яриад байгаа, жинхэнэ ажил хэрэг ярьдаг үе мөн гэдэг нь үнэн шүү дээ. Парламентын соёлыг төлөвшүүлэх нэг гол арга хэрэгсэл мөн л дөө.  

Тамгын газар Нийгмийн бодлогын байнгын хорооны хурлыг дуусга гэж хэл. Төлөвлөгдөөгүй асуудал ярьж байгаа юм байна, тийм юм байхгүй дээ.  

Парламент маргаантай эгзэгтэй асуудлыг хэлэлцэж болно. Тэгэхдээ бэлтгэлтэй, урьдчилан зарласан ийм  хэлбэрээр ярих нь дээр.

Дээр иргэд ирчихээд байдаг, Оюунбаатар харагдаад байхыг бодвол  Өмнөговийнхон л  ирсэн байна даа. Би Багийн Засаг дарга нар, сумын орлогч нар гэж ойлгож байна. Та бүхэнд Их Хурлын гишүүдийн нэрийн өмнөөс  Засгийн газар, Ерөнхий сайдын нэрийн өмнөөс аз жаргал, сайн сайхныг хүсэн ерөөе. Ажлаа сайн хийгээрэй. Та  нарын ажлаас  төрийн ажлын өнгө төрх харагдана шүү гэдгийг ямагт санаж, ард иргэдтэйгээ их ойр байж ажиллаарай гэдгийг хүсэн ерөөе./ алга ташив/

Нийгмийн бодлогын байнгын хороотой холбоотой асуудал ярих гээд байна даа. Боловсролын систем, өнөөгийн байдал, цаашдын зорилт. Төлөвлөгдөөгүй тийм юм ярьж хэрэггүй л дээ. Юу болсон юм бол доо. 

Нэг.Боловсролын системийн өнөөгийн байдал, цаашдын зорилтын талаар Монгол Улсын Ерөнхий сайд М.Энхболдын мэдээлэл.

Ирцийн өндөр шаардлага тавьдаггүй учраас Ерөнхий сайдын мэдээллийг сонсож эхэлье.

Боловсролын системийн өнөөгийн байдал, цаашдын зорилтын талаар Ерөнхий сайд мэдээлэл хийнэ. Ерөнхий сайдын мэдээлэл хийсний дараа цөөнхийг төлөөлж  Ламбаа гишүүн үг хэлнэ. Тэгээд гишүүд асуулт асуух зүйл байвал асуугаад, дараа нь саналаа хэлээд явья. Ерөнхий сайдыг мэдээлэл хийхийг хүсч байна, индэрт урьж байна.

М.Энхболд:  Улсын Их Хурлын дарга, Эрхэм гишүүд ээ. Та бүхний энэ өдрийн амар амгаланг айлтгая. 

Манай Засгийн газар боловсролын хүртээмж, чанар, өрсөлдөх чадварыг дээшлүүлж, хүний хөгжлийн түвшинг ахиулах эрхэм зорилтыг үйл ажиллагааныхаа тэргүүлэх чиглэл болгон Улсын Их Хурлын гишүүдтэй хамтран Боловсролын багц хуулийн нэмэлт өөрчлөлтийг боловсруулж, Улсын Их Хурлаар  хэлэлцүүлэн батлуулсан билээ.

Энэхүү нэмэлт өөрчлөлтийн гол агуулга нь ерөнхий боловсролыг 12 жилийн сургалтын тогтолцоонд шилжүүлэх, багш нарын нийгмийн баталгааг сайжруулах, орон нутгийг мэргэжилтэй боловсон хүчнээр хангах нөхцөлийг бүрдүүлэх, дээд боловсролын сургалтын чанарт тавих шаардлагыг өндөржүүлэх, багш, боловсролын ажилтны хариуцлага, ёс зүй, багш суралцагчийн харилцааны хэм хэмжээг тодотгох, хөгжлийн бэрхшээлтэй хүүхдийн суралцах нөхцөл, боломжийг өргөжүүлэх, боловсролын сургалтын байгууллага зах зээлийн нөхцөлд ажиллах эрх зүйн орчныг буй болгох зэрэгт чиглэсэн юм. 


Манай боловсролын төсвийн багц ДНБ-ний 6,4 хувь, улсын төсвийн орлогын 20 хувьд хүрч  байгаа  нь харьцангуй өндөр үзүүлэлт мөн. 


Улс орны эдийн засгийн боломж сайжрахын хэрээр боловсролд оруулж буй төсвийн санхүүжилт, хөрөнгө оруулалт нэмэгдэж ирлээ. Тухайлбал энэ жилийн боловсролын төсвийг 2000 оныхтой харьцуулахад 2.5 дахин өссөн тооцоо гарч байна.  Хөрөнгө оруулалт ч мөн өсөж 2007 онд өмнөх 6 жилд  хийгдсэн нийт хөрөнгө оруулалттай дүйцэхүйц хэмжээнд хүрсэн байна. Харин зах зээлийн эрэлттэй уялдаад нэлээд өргөжиж байгаа мэргэжлийн боловсролын төсвийн багц ДНБ-д эзлэх хувь хэмжээгээрээ олон улсын дунджаас доогуур 1.4 хувьтай байгаа бөгөөд сургуулийн өмнөх болон дээд боловсролд оруулах хөрөнгө оруулалтыг нэмэгдүүлэх бодит шаардлага байна.


Боловсролын төсвийн багцад багш, ажилтны  цалингийн сангийн эзлэх хувь хэмжээ тогтвортой өсөж 54.8 хувьд хүрсэн байна.


Гэхдээ багшийн цалингийн бүтцэд олон төрлийн нэмэгдэл, нэмэгдэл хөлс давамгайлах болсон нь нэг талаас зохистой харьцааг алдагдуулж нөгөө талаас зарим нэмэгдлүүд цалингийн өсөлтөнд хамрагдахгүй үлдэх нөхцөл болж байгаагийн зэрэгцээ хөдөлмөрийн хөлсийг ажлын чанартай уялдуулах зарчимд сөргөөр нөлөөлж байна. Тухайлбал, орон нутгаас ирүүлсэн тооцооноос харахад нийтдээ 5.7 тэрбум төгрөгийн нэмэгдэл цалингийн санд бүрэн тусгагдаагүй гэсэн судалгаа гарсан байна. Иймд багшийн хөдөлмөрийн үнэлэмжийг оновчтой тусгасан, цалин нэмэгдлийн зохистой харьцааг шингээсэн цалингийн сүлжээг бий болгох асуудлаар санал боловсруулж 2007 оны төсвийн тодотголд оруулж шийдвэрлүүлэхийг холбогдох яамдад Засгийн газраас үүрэг болгоод байна.


Төсвийн байгууллагын удирдлага, санхүүжилтийн хуулийн шинэ орчин 2002 оноос үйлчилж эхэлснээр манай төсвийн эрх захирагчдад өөрийн төсөвтөө бүрэн хяналт тавьж, зориулалтын дагуу зарцуулах нөхцөл бүрдсэн төдийгүй, үр ашигтайгаар зарцуулах хөшүүргийг бий болгосон юм.

 Засгийн газар “Монгол Улсын боловсролыг 2006-2015 онд хөгжүүлэх мастер төлөвлөгөө”-г батлан хэрэгжүүлж байна. Эл төлөвлөгөө нь харьцангуй урт хугацааны, хөгжлийн  тогтвортой бодлогыг баримталсан, салбар дамнасан, дотоод, гадаадын хөрөнгийн эх үүсвэрийг нэгдмэл зохицуулалттай удирдах боломж олгосон стратеги төлөвлөлтийн баримт бичиг юм. Мастер төлөвлөгөөг боловсруулахаас нь эхлээд хандивлагч орнуудтай түншлэн ажилласнаар харилцан ойлголцол, нэгдмэл итгэл үнэмшилд хүрч, товлосон зорилтуудаа хэрэгжүүлэхэд шаардагдах нэмэлт /төсвийн бус/ хөрөнгийн эх үүсвэрийг буй болгож, шуурхай ашиглах боломжтой болсон билээ. Тухайлбал, “Үр дүнд түргэн хүрэх санаачилгын түншлэл” сангаас ойрын 3 жилд 27.5 сая ам. долларын буцалтгүй тусламжийн төслийг хэрэгжүүлэхээр шийдвэрлэсэн нь чухал ач холбогдолтой боллоо. Төслийн энэ оны 8.2 сая ам.долларын хөрөнгө оруулалтад 50 сургууль хамрагдаж, бага ангийн багш нарын мэргэшлийг дээшлүүлэх, сургуулиудын хичээлийн байрыг өргөтгөх, засварлах, дотуур байр, гал тогооны тоног төхөөрөмжийг шинэчлэх ажлыг графикийн дагуу хэрэгжүүлж байна.

Ерөнхий боловсролын сургуулийн 11 жилийн сургалтын төлөвлөгөө, хичээлийн жилийн бүтцийг батлан мөрдөж байна. Энэхүү сургалтын төлөвлөгөөг хэрэгжүүлснээр хүүхдийн эрүүл мэнд, хөгжил, төлөвшлийн суурийг зөв тавих, сурагчдад мэргэжлийн чиг баримжаа олгох, хэрэгцээ, сонирхлынхоо дагуу сонгон суралцах боломжийг өргөжүүлэн, бага ангид заавал судлах хичээлийг цөөлж, ачааллыг бууруулсны зэрэгцээ иргэний боловсрол, төсөлт ажил зэрэг хичээлийн бус сургалтуудыг шинээр явуулах боломж бүрдэх юм. 

Түүнчлэн “Мэргэжлийн боловсрол, сургалтын тухай” хуульд нэмэлт өөрчлөлт оруулах тухай хуулийн төсөл, “Сургуулийн өмнөх боловсролын тухай хууль”-ийн төслийг боловсруулаад байна. 

Энэ бүхэн нь боловсролын талаарх төрийн бодлогын шинэчлэлийн үргэлжлэл,  үр дүн болж байна.

Сургуулийн өмнөх боловсрол нь боловсролын гарааны шинжтэй, хүүхдийн  цаашдын сурлага, төлөвшлийн хувь заяаг тодорхойлоход нэн чухал бүтэц юм. Энэ хичээлийн жилийн статистик мэдээгээр улсын хэмжээнд 742 цэцэрлэг ажиллаж байгаагаас төрийн өмчийн 648, байгууллагын 34, төрийн бус өмчийн 60 цэцэрлэг байна. Эдгээрт 94702 хүүхэд хүмүүжиж,  3262 үндсэн багш ажиллаж байна. Сургуулийн өмнөх боловсрол нь багшлах боловсон хүчнээр үндсэндээ хангагдсан бөгөөд одоо тэднийг чадваржуулахад илүүтэй анхаарал тавих шаардлагатай болсон. Сургуулийн өмнөх боловсролын хамран сургалт 54.1 хувь болж, өнгөрсөн оныхоос 7.7 хувиар өсчээ. 

БСШУЯ сургуулийн өмнөх боловсролын агуулга, стандарт арга зүйг шинэчлэх ажлыг ээлж дараатай хийж, багш хүүхдэд зориулсан ном, гарын авлага, зөвлөмж, дасгал ажлын дэвтрийг хүртээмжтэй, чанартай болгох талаар ахицтай ажиллажээ. Ирэх хичээлийн жилээс мөрдөх “Бага насны хүүхдийн хөгжлийн стандарт”-ын төслийг НҮБ-ын “Хүүхдийн сан”-гийн дэмжлэгтэйгээр боловсруулж байна. Малчдын хүүхдийг гэрээр сургах, сургуульд бэлтгэхэд дэмжлэг үзүүлэх зорилгоор “Хүүхэдтэйгээ хамт”, “Хүүхдээ хөгжүүлцгээе”, “Миний ном” зэрэг сургалтын багцыг хэвлүүлэн ашигласан нь үр дүнгээ өглөө. 

Сүүлийн 10 гаруй жилд ерөнхий боловсролд гол хөрөнгө оруулалтыг хийж, ахиц өөрчлөлт гарсан, харин сургуулийн өмнөх боловсролд хөрөнгө оруулалт бага байгаагаас, ялангуяа хөдөөгийн цэцэрлэгийн барилгыг засварлах, хот, аймгийн төвд цэцэрлэг шинээр барьж өргөтгөх, тоног төхөөрөмж, техник хэрэгсэл, хатуу, зөөлөн эдлэлийн хангамж, тоглоом наадгайгаар хангах ажил хоцорч байна. Иймд сургуулийн өмнөх боловсролын бодит хэрэгцээг төсвийн төлөвлөлтийн бодлогод анхаарах нь зүйтэй гэж үзэж байна. 

Бага, дунд боловсрол нь хүрээ хэмжээгээрээ ч, хүүхдийн сурах, төлөвших үйл явцын хувьд ч боловсролын тогтолцоонд хамгийн том байр суурь эзэлж, боловсролын төсвийн зардлын  дийлэнх хувийг энэ бүтцэд зарцуулдаг.

Бага, дунд боловсролын агуулга, стандарт, сургалтын төлөвлөгөө,  хөтөлбөрийн шинэчлэлийг гүнзгийрүүлж, сургууль, багшийн үйл ажиллагааны бүтээлч чанарыг дээшлүүлэхэд Засгийн газар онцлон анхаарч байна. Сүүлийн жилүүдэд ерөнхий боловсролыг 11 жилийн сургалтын тогтолцоотой болгож, улмаар 12 жилийн тогтолцоонд шилжүүлэх болсон нь  олон улсын боловсролын хөгжлийн нийтлэг жишигт ойртуулах, хүүхэд багаасаа суралцах нь илүү үр дүнтэй байгаа давуу талыг ашиглах, хичээлийн жилийн хугацаа богино байдаг өөрийн орны өвөрмөц нөхцөлөөс үүдсэн асуудлуудыг зохицуулахад чиглэгдэж байна.

Манай орны ерөнхий боловсролд хийсэн томоохон шинэчлэлийн нэг нь цогц чадамжид суурилсан бага, дунд боловсролын шинэ стандартыг хэрэгжүүлсэн явдал юм. Энэ талаар 8000 багшийг хамарсан судалгааны дүнгээс үзэхэд судалгаанд оролцогчдын 66.3 хувь нь стандартын агуулгад хангалттай үнэлгээ өгч, 59.8 хувь нь багшийн хөгжилд эерэг нөлөөтэй болж байгааг тэмдэглэжээ. Дүгнэж хэлбэл, шинэ стандартыг манай багш нар дэмжиж байна.  Стандартын зарим агуулга, сэдвийг 12 жилийн сургалтын тогтолцоонд шилжихтэй холбоотой шинэ шаардлага, хэрэглээний арга зүйг энгийн болгох үүднээс илүү боловсронгуй болгох арга хэмжээг авах болно. Бага, дунд боловсролын шинэ стандартыг бүрэн, чанартай хэрэгжүүлснээр өнөөдөр хурцаар тавигдаж байгаа хүүхдийн хүмүүжил, төлөвшлийн болон тэднийг амьдралд бэлтгэх асуудлыг илүү үр өгөөжтэй шийдвэрлэх бололцоотой юм.  

Сурагчдыг хичээлээр болон сонирхлын бүлэг, дугуйлан, секцэд хамруулах замаар мөн  сурагч, оюутны байгууллагатай хамтран ажиллах зэргээр тэднийг төлөвшүүлэх ажлыг хийж ирсэн. 2006-2007 оны хичээлийн жилээс ерөнхий боловсролын сургуулийн сургалтын төлөвлөгөөнд “Иргэний боловсрол” хичээлийг оруулж, сургуулийн нийгмийн ажилтан, анги удирдсан багшийн үүрэг, үйл ажиллагааг сургуулийн удирдлага, багш, эцэг эхийн үйл ажиллагаатай холбож ажилласан нь илүү өгөөжтэй байна. 

Хүүхэд, залуучуудын хүмүүжил  төлөвшил тааруу байгаагийн шалтгааныг судалж, бид анхааралтай авч үзэж байна. 

Өнөөдөр эцэг, эхийн хараа хяналтаас гадуур байгаа хүүхдийн тоо мянгаас давжээ. Түүний шалтгаан нөхцөлд дүгнэлт хийж үзэхэд юуны өмнө эцэг, эхийн үүрэг, гэр бүлийн хариуцлагыг дээшлүүлэхэд бүх шатанд анхаарах цаг болжээ. Нөгөө талаар хүүхэд, залуучууд чөлөөт цагаа өнгөрүүлж байгаа нийгмийн орчныг эх орныхоо ирээдүйг бэлтгэх нүдээр харж томоохон өөрчлөлт хийх, бас сургууль багш нарын үйл ажиллагааны үр өгөөжийг ч дээшлүүлэх шаардлага тавигдаж байна. Үүнд дүгнэлт хийж, “гэр бүл-олон нийт-сургууль” гэсэн гурвал орчны үйл ажиллагааны уялдаа, нэгдмэл байдлыг хангах нь  чухал байна. УИХ боловсролын багц хуулийн нэмэлт өөрчлөлтийг хэлэлцэн батлахдаа энэ чиглэлээр бодитой зохицуулалтуудыг тусгаж өгсөн билээ. Саяхан болсон Багш нарын улсын зөвлөгөөний үеэр эл асуудлаар гаргасан  бодлого, шийдлээ бодит ажил хэрэг болгоход анхаарах болно.  

Өнөөдөр манай орны бага боловсролын /7-11/ насны хүүхдийн 90.3 хувь, дунд сургуулийн /12-15/ насны хүүхдийн 81.4 хувь нь сургуульд хамрагдаж байна. Суурь боловсрол эзэмшвэл зохих насны хүүхдийн хамран сургалт  2006-2007 оны хичээлийн жилд 91.9 хувь болжээ. Сургууль завсардсан 8229 хүүхэд, залуучуудад албан бус боловсролын хүрээнд дүйцсэн хөтөлбөрөөр боловсрол нөхөн олгожээ. 

Судалгаанаас үзвэл, сургууль завсардаж байгаа шалтгаан нь голчлон гэр бүлийн амьжиргааны түвшин, дотуур байрын хүрэлцээгүй байдал, тохь тух, бага насны хүүхдээ харж асрах хүнгүй, хүн амын шилжилт хөдөлгөөн зэрэгтэй холбоотой байна. Сургуулийн өмнөх болон ерөнхий боловсролын хамран сургалтыг цаашид өргөжүүлэхийн тулд, сургуулийн удирдлага, бүх шатны Засаг дарга нар идэвхтэй хамтран ажиллах, цэцэрлэг болон сургуулийн дотуур байр шинээр барих, өргөтгөх, хоол, бусад үйлчилгээ явуулах орчин нөхцөлийг сайжруулах шаардлагатай байгаа юм.

2006-2007 оны хичээлийн жилээс “Үдийн цай” хөтөлбөрийг орон даяар хэрэгжүүлж эхэлсэн. Энэ онд “Үдийн цай” хөтөлбөрт 1-4 дүгээр ангийн 190.0 мянган хүүхэд хамрагдаж, улсаас 9.7 тэрбум төгрөг төсөвлөн зарцуулж байна. “Боловсролын шинэчлэл, иргэний оролцоо” аяны үеэр эцэг, эх, иргэдээс авсан санал асуулгын дүнгээс үзвэл, тэдний 94.0 хувь нь энэхүү хөтөлбөрийн хэрэгжилтэнд сэтгэл ханамжтай байгаагаа илэрхийлжээ. Энэ хөтөлбөрийг хэрэгжүүлснээр сурагчдын сурах идэвх, эрүүл мэндэд сайнаар нөлөөлөхийн зэрэгцээ сургууль завсардалтыг багасгах, үндэсний хүнсний үйлдвэрлэл, жижиг аж ахуйг дэмжих, ажлын байр шинээр буй болгох болон сургуулийн орчныг цэвэр тохитой байлгах зэрэг олон талын ач холбогдолтой байна.

Эмзэг бүлгийн өрхийн болон 3 ба түүнээс дээш тооны хүүхэд нь сургуульд зэрэг сурдаг өрхийн 62.5 мянган хүүхдэд хичээлийн хэрэглэл олгоход жилдээ 1.0 тэрбум төгрөг зарцуулж байгаа. Эмзэг бүлгийн өрхийн хүүхдэд 2006 онд 47 нэрийн сурах бичгийг сургуулийн номын сангаар олгож, түүнд улсын төсөв болон Азийн хөгжлийн банкны хөнгөлөлттэй зээлээс 1.1 тэрбум гаруй төгрөг зарцууллаа.

Улсын хэмжээнд  хөгжлийн хөнгөн, хүнд бэрхшээлтэй 7673 хүүхэд байдаг нь хөгжлийн бэрхшээлтэй нийт иргэдийн 11%-ийг эзэлж байна. Хөгжлийн бэрхшээлтэй хүүхдийг боловсролын үйлчилгээнд тэгш хамруулах, боловсрол эзэмших нөхцөл бололцоог өргөжүүлэхэд чиглэсэн арга хэмжээг хэрэгжүүлж ирсэн.  “Хөгжлийн бэрхшээлтэй хүүхдийн нөхцөл байдлын зураглал”, Монголын анхны “Дохионы хэлний толь бичиг”-ийг боловсруулан гаргасан нь сургалтын чанарт эерэг нөлөө үзүүлж байна. Мөн харааны бэрхшээлтэй хүүхдэд зориулсан “Ярьдаг программ” сургалтын хэрэглэгдэхүүн бэлтгэх зориулалттай аудио студийг байгууллаа. Хөгжлийн бэрхшээлтэй хүүхдэд туслах чин эрмэлзэлтэй сайн дурын туслагч-эцэг эх, тусч сурагч бэлтгэх ажлыг өргөжүүллээ.

Хөгжлийн бэрхшээлтэй хүүхдийн сургууль, цэцэрлэгт хамрагдалт ихээхэн бага байгаад анхаарал хандуулах ёстой. Хүүхдийн хөгжлийн бэрхшээлийг эрт оношилж, энгийн сургуульд суралцуулах, суралцах орчныг бүрдүүлэх, тэдний талаар мэдээллийн нэгдсэн сүлжээ буй болгох, тусгай сургуулиудын сургалтын орчин, хүртээмжийг нэмэгдүүлэх зорилт бидний өмнө тулгарч байна.

Хоёрдахь “багш” хэмээн ярьдаг сурах бичгийг агуулга, зохиомж, арга зүй, өгүүлэмж сайтай, сонирхолтой болгоход судлаачид, багш нарын оролцоог өргөжүүлж, чанартай сурах бичиг зохиож нийлүүлэх өрсөлдөөнт орчин бүрдүүлэх, эрүүл ахуй, гоо сайхны нөхцлийг хангахад чиглэсэн шинэчлэлийг хийж ирсэн. Сурах бичгийн шинэчлэл нь хэдийгээр маш олон ажил, мэргэжлийн уялдаа, маш олон эрэлт шаардлагын уулзварт хэрэгжиж, багагүй бэрхшээлийг туулж байгаа ч энэ хугацаанд сурах бичгийг эцэг эхчүүд худалдан авдаг болж, олон хувилбарт сурах бичгээс сонгон хэрэглэх боломж бүрдэж, сурах бичгийн чанарт ахиц гарч байна. 

Сурах бичгийн шинэчлэлд шинэ дэвшилттэй зүйл олон байгаа боловч, хангамж хүрэлцээ төдийлэн сайнгүй байгаа юм. Үүний шалтгааныг судлан үзэхэд,  эцэг, эхчүүд нэгдүгээр ангид орсон хүүхдэдээ буюу математик, монгол хэл, англи хэлний гэх мэт хичээлийн сурах бичгийг авч өгөөд бусдыг нь худалдан авахгүй байгаатай холбоотой байна. Мөн сурах бичгийн хувилбар олон, сонголтыг хэт задгай тавих нь сурах бичгийн чанар, хүрэлцээ, залгамж холбоонд сөргөөр нөлөөлөх талтайг анхааралдаа авч, яам энэ чиглэлээр “Сурах бичиг зохиох, хэвлэх, түгээх журам”-д нэмэлт өөрчлөлт оруулан хэрэгжүүлж байгаа нь зөв зүйтэй алхам болсон. 

Мэдээллийн технологийн бичиг үсэгт тайлахын хамт технологийн энэ гайхамшигт дэвшлийг сургалтын үйл ажиллагаа, боловсролын удирдлагын практикт үр ашигтай хэрэглэж хэвшүүлэх бодлого, арга хэмжээг тодорхойлсны зэрэгцээ, “Бага дунд боловсролд мэдээлэл, холбооны технологийг 2015 он хүртэл нэвтрүүлэх үндсэн чиглэл”-ийг батлан хэрэгжүүлж байна. “Ерөнхий боловсролын сургуулийн мэдээлэл зүйн кабинетэд тавигдах шаардлага”-ыг боловсруулан мөрдөж эхэллээ. Уг шаардлага нь мэдээлэл зүйн кабинетүүдийг сургалтын шаардлага хангасан тоног төхөөрөмжөөр тоноглох, суралцагчийн эрүүл мэнд, аюулгүй байдлын орчин бүрдүүлэх, кабинетийг гэрчилгээжүүлэх, аттестатчилахад чиглэж байгаа юм.

2006 онд улсын төсөв, АХБ-ны төсөл, гадаад орнуудын хандиваар нийт 1100 компьютер болон иж бүрэн тоног төхөөрөмж нийлүүлж, хөдөөгийн 45 сургуулийг интернетэд шинээр холболоо. Өнөөгийн байдлаар ерөнхий боловсролын хүрээнд,  нэг компьютерт 74 хүүхэд ногдох болж  тодорхой үр дүнд хүрчээ. Эл үзүүлэлт манай хоёр хөрш ОХУ-д 59, БНХАУ-д 41, Казахстанд 54, Латвид  13, Унгарт 6  байдаг байна.

 “Боловсролын сургалт, танин мэдэхүйн теле-нэвтрүүлэг” бэлтгэн явуулах төлөвлөгөө, хөтөлбөр, хичээлийн сэдвийг боловсруулсны үндсэн дээр нээлттэй сонгон шалгаруулалтаар шалгарсан телевизээр нэвтрүүлэг, хичээлийг орон даяар явуулж байна. Ингэснээр багш, сурагчид шинэ мэдлэг, мэдээлэл авах, эцэг, эхчүүд хүүхдийнхээ хичээлд туслах арга барилаас суралцах, хэрэгцээт мэдээлэл, хичээлээ хувилан ашиглах өргөн боломж нээгдэж байна.  Мөн боловсролын мастер төлөвлөгөөний хүрээнд “Хөдөөгийн боловсролыг дэмжих” төслийг хэрэгжүүлж байна. Эл төслөөр Дэлхийн банкны 4.0 сая ам.долларын буцалтгүй тусламжийг авч, 21 аймгийн сум, багийн 383 бага сургуульд 1-5 дугаар ангийн иж бүрэн номын сан олголоо. Энэхүү номын санд, олон улсын тендерийн журмаар шалгарсан 200 нэрийн 600.0 мянган номыг түгээж байна. Үүний зэрэгцээ “Тэргүүний уншигч, Д.Нацагдорж” тэмдэгтний болзлыг сэргээх, оны шилдэг сурах бичиг, ном шалгаруулж номын сангуудад өгөх зэргээр хүүхдийг номтой нөхөрлүүлэх арга хэмжээг бодлого болгон хэрэгжүүлж ирлээ. 

Боловсролын салбарт үндэсний хэмжээнд 10 хөтөлбөр хэрэгжиж байгаагаас 5 хөтөлбөр /Монгол бичгийн, Англи хэлний сургалтын чанарыг дээшлүүлэх, Албан бус боловсролын, Латин үсгийн үндэсний хөтөлбөр/ нь хэрэгжээд дууссан бөгөөд дүнг Засгийн газарт оруулан хэлэлцүүлж шийдвэр гаргалаа. Цаашид  Англи хэлний сургалтын чанарыг сайжруулах, Экологийн боловсролын, Латин үсгийн үндэсний хөтөлбөр, “Иргэний боловсрол” хөтөлбөрийг шинэчлэн боловсруулж хэрэгжүүлэхээр ажиллаж байна.

Манай орны боловсролын салбарт гарсан нэг томоохон бүтэц бол шинээр бүрэлдэн тогтож буй албан бус боловсролын тогтолцоо юм. Энэ нь хүн амьдралынхаа туршид хаана ч, хэдийд ч, ямар ч хэлбэрээр өөрт шаардлагатай боловсрол, мэдлэгийг хүртээмжтэй эзэмших нээлттэй боловсролын эхлэл болж байна. Албан бус боловсролын хүрээнд 2006 онд 57 төрлийн ном, сургалтын материал, гарын авлага 31.4 мянган ширхэг хувиар хэвлэгдэж, сургалтад ашиглажээ. 

Бичиг үсгийн боловсролгүй 7.6 мянган хүнийг бичигтэн болгож, бичиг үсэг үл мэдэгчийн тоо өмнөх оныхоос 16.0 хувиар буурсан байна. Өнөөдөр манай улсад бичиг үсгийн боловсролгүй 13.9 мянган хүн бий гэсэн тооцоо гарсан. Төр, захиргааны болон боловсролын бүх шатны байгууллага, сургууль, багш, эцэг эх, иргэдийн хүч анхаарлыг сургууль завсардсан хүүхэд, насанд хүрэгчдэд бичиг үсгийн боловсрол олгох ажилд хандуулж, “Бичигтэн болох-НҮБ-ийн 10 жил” хөтөлбөр, Мянганы хөгжлийн зорилтын бүх нийтэд бага боловсрол эзэмшүүлэх зорилтыг хангах арга хэмжээг эрчимжүүлэх хэрэгтэй байгааг тэмдэглэе.  

Төр, засгаас мэргэжлийн боловсролыг түлхүү хөгжүүлэх бодлого баримталж байгаа билээ.

Сүүлийн жилүүдэд мэргэжлийн сургалт-үйлдвэрлэлийн төвүүд сэргэж, элсэн суралцагчдын тоо тасралтгүй нэмэгдэх хандлагатай боллоо. Энэ хичээлийн жилд мэргэжлийн боловсрол, сургалтын сургуулиудад нийтдээ 27 мянга гаруй хүн сурч байгаа нь өнгөрсөн оноос даруй 8000 орчим хүнээр нэмэгдсэн байна. Ялангуяа эдийн засгийн өсөлт эхэлж, барилга, зам, уул уурхай зэрэг салбарт томоохон хөрөнгө оруулалт хийж буй нь мэргэжлийн өндөр ур чадвартай ажиллах хүчний хэрэгцээг нэмэгдүүлэх гол хүчин зүйл болж байна. Энэ өсөн нэмэгдэж буй хэрэгцээг хангах үүднээс 2006 онд мэргэжлийн 26 сургуулийн барилга, объектийг өргөтгөх, засварлахад 1 тэрбум орчим сая төгрөг төсөвлөсөн нь 1990 оноос хойш улсын төсвөөс энэ төрлийн сургуулиудад хийсэн анхны хөрөнгө оруулалт болсон юм. Энэ онд төвлөрсөн төсөв, Монгол Улсын хөгжлийн сангаас 1.0 тэрбум төгрөгийг мэргэжлийн сургуулийн 23 объектод зарцуулах бөгөөд хөрөнгө оруулалтын төлөвлөгөө, график зохих хэмжээнд хэрэгжиж байна. Төр засгаас ийнхүү хөрөнгө оруулж, суралцагчдад тэтгэлэг олгохоор хуульчилсан нь хувийн хэвшлийнхний зүгээс мэргэжлийн сургууль, сургалтын байгууллага нээн ажиллуулах сонирхлыг нэмэгдүүлж байгаа сайн талтай ч, нөгөө талаар тусгай зөвшөөрлийн чанарын шаардлагаа зохих түвшинд байлгах санамжийг өгч байгааг хэлэх хэрэгтэй.

Төр, засгийн зөв бодлогын үрээр боловсролын эл бүтцэд нийгмийн түншлэл идэвхжиж, хувийн хэвшлийн оролцоо эрс өсч, олон улсын байгууллага, хандивлагчдын сонирхол нэмэгдэж байгаа бөгөөд ойрын жилүүдэд  мэргэжлийн боловсролд бодитой ахиц дэвшил гарна гэдэгт эргэлзэхгүй байна.

Өнөөдөр дээд боловсролын 171 сургуульд 148 мянга гаруй хүн суралцаж байна.  1990 оны байдлаар бүрэн дунд сургууль төгсгөгчдийн 16 хувь, нийт 18 настай хүн амын 7 хүрэхгүй хувь дээд боловсролын сургуульд элсэн сурч байсан бол энэ хичээлийн жил хүртэл хугацаанд эдгээр үзүүлэлт 95 ба 76 хувь болж тасралтгүй өсч ирлээ. Өнөөдөр дээд боловсрол эзэмшихээр суралцагчдын гуравны нэг нь хувийн болон гадаадын хөрөнгө оруулалттай сургуулиудад суралцаж байна. Иргэд, дээд боловсрол сонгон эзэмших нь чөлөөтэй болж, олон сургуулиудын дунд өрсөлдөөн нэмэгдэж байгаа боловч төгсөөд сурсан чиглэлээрээ ажил эрхлэх боломж, сурах хугацаандаа гаргаж буй зардлаа эргэн нөхөх баталгаа буй эсэх талаар олон нийт шүүмжлэлтэй хандаж байгаа нь зүйн хэрэг юм. Үүнийг нухацтай судалж, оновчтой шийдэл гаргах нь иргэдийн ч, боловсролын байгууллагуудын ч тулгамдсан асуудал болж байна. 

Боловсролын бүхий л шатанд, түүний дотор дээд боловсролд тооны өсөлтөөс чанарын дэвшилд хүрэхийг гол эрмэлзлээ болгож байна. 90-ээд оноос хувийн хэвшлийн дээд боловсролын сургалтын байгууллага олноор байгуулагдсан боловч чанарын хяналтын бүтэц нэлээд хожуу бүрдэж, үйл ажиллагаа нь бүрэн төлөвшиж гүйцээгүйгээс, элсэгчдийн сонирхолд хэт хөтлөгдсөн, төгсөгчдийн чадвар сул байх зэрэг сөрөг үзэгдэл гарсан юм. Иймд сүүлийн жилүүдэд дээд боловсролын байгууллагыг аттестатчилах арга хэмжээг өргөжүүлж, шинээр сургууль байгуулах,  мэргэжил олгох сургалт явуулахад тавих босгыг өндөржүүлж, тусгай зөвшөөрлийн хяналтыг сайжруулахад түлхүү анхаарч байна. Тухайлбал, 2005, 2006 онд дээд боловсролын 27 байгууллагад аттестатчилах үнэлгээ хийж, аттестатчиллын шаардлага хангаагүй 12 сургуулийн тусгай зөвшөөрлийг цуцлах хүртэл арга хэмжээ авсны зэрэгцээ сүүлийн жилд сургууль үүсгэн байгуулахыг хүссэн нэг ч өргөдөлд тусгай зөвшөөрөл олгоогүй байгаа нь, дээд боловсролын сургалтын байгуулагуудын дунд, сургалтын чанартаа ахиц гаргах идэвх чармайлтыг хүчтэй болгож байна. Энэ онд 22 сургуулийг аттестатчилах ажил хийгдэж байгаа бөгөөд ойрын жилүүдэд дээд боловсролын бүх байгууллагын үйл ажиллагаанд хөндлөнгийн үнэлгээ хийх боломж бүрдлээ. 

Өнгөрсөн жилээс их, дээд сургууль, коллежид элсэгчдээс ерөнхий шалгалтыг орон даяар нэгдсэн журмаар авч эхэлснээр боловсролын үр дүнг олон улсын аргачлалын дагуу мэргэжлийн төвшинд үнэлэх ажил эхэлж байна. Үүний дүнд үнэлгээний бодит байдлыг хангаж, элсэгчид сургууль, мэргэжлээ сонгон суралцахад учирч байсан олон хүндрэлийг арилгасан юм. Ерөнхий шалгалтын үнэлгээ шударга болж чадсан нь энэ шинэ ажлын гол үр дүн байлаа. Цаашид өнгөрсөн жил гарсан техникийн шинжтэй хүндрэлүүдийг арилгаж, бэлтгэл ажил, зохион байгуулалтыг сайжруулах замаар боловсролын чанарын үнэлгээнд бодит ахиц гаргах болно.

Багш бэлтгэх сургалтын агуулга стандарт, хөтөлбөр, төлөвлөгөөг боловсронгуй болгож, сургууль, багш нарын удирдлагын болон заах арга, ур чадварыг өндөржүүлэхийн зэрэгцээ, багш бэлтгэдэг сургуулиудын сургалтын орчныг загвар сургуулийн хэмжээнд хүргэж, сургалтын лаборатори, дадлагын газар, тоног төхөөрөмжийг сайжруулах, оюутны дадлагыг чанаржуулах,оюутны байрын хүрэлцээ, нөхцлийг сайжруулах зэрэг цогц төсөл, хөтөлбөрийг эхлүүлэн ажиллаж байна.


Багш нарын улсын зөвлөгөөнөөс “Багшийн хөгжил” үндэсний хөтөлбөр боловсруулан хэрэгжүүлэхээр шийдвэрлэсэн. Энэ хөтөлбөрийн хүрээнд багшийн хөдөлмөрийн үнэлэмжийг дээшлүүлэх, багш бэлтгэдэг сургуульд сурлага, хүмүүжил сайтай хүүхдийг элсүүлэх, тэдний сургалтын зардлыг төрөөс даах, сурч байх хугацаанд нь тэтгэлэг олгох, сургууль төгсөхөд нь хэрэгцээт газар гэрээгээр ажиллуулах зэрэг арга хэмжээ авах болно. 


Ерөнхий боловсролын сургуулийн ахлах анги, дээд боловсролын түвшинд хүйсийн харьцаанд эмэгтэй хүүхдүүд давамгайлсан тэнцвэргүй байдал оршиж байна. Энэ байдалд дүгнэлт хийж, 2006-2007 оны хичээлийн жилээс 9 дүгээр анги төгсөгчдийн 80.0 хувийг 10 дугаар ангид элсүүлэх, эдгээр элсэгчдийн дотор эрэгтэй сурагчийн эзлэх хувийг 48-д хүргэх зохион байгуулалтын арга хэмжээ авч байна. Ингэснээр ахлах ангид суралцагчдын хүйсийн харьцаа тэнцвэржихэд түлхэц үзүүлэх юм. Ерөнхий боловсролын суралцагчдын хүйсийн харьцаа тэнцвэржсэн тохиолдолд дээд боловсрол дахь хүйсийн харьцаа ч зохистой болно. 


Дээд боловсролтой иргэдийн мэргэжлээрээ хөдөлмөр эрхлэх боломжийг харгалзан их, дээд сургууль, коллежид суралцагчдын дотор хүмүүнлиг, нийгмийн ухааны чиглэлээр суралцагчдын эзлэх хувийг бууруулж, ойрын жилүүдэд эрэлт нь ихээхэн нэмэгдэх хандлагатай байгаа мэдээллийн технологи, барилга, уул уурхай, эрчим хүч зэрэг техник, технологийн болон байгалийн ухааны чиглэлээр суралцагчдын хувийн жинг нэмэгдүүлнэ. үүний тулд эхний ээлжинд ийнхүү тэргүүлэх ач холбогдол өгч буй чиглэлээр суралцагчдад Сургалтын төрийн сангаас үзүүлэх зээл, тусламжийн дийлэнхийг зориулна. 

Багш нарын улсын зөвлөгөөнийг угтаж, Засгийн газрын шийдвэрээр зохион байгуулсан “Боловсролын шинэчлэл, иргэний оролцоо” аянаар судлаач, эрдэмтэн, мэргэжилтэн, боловсролын ажилтан 118 хүн, бүх аймаг, нийслэлийн ерөнхий боловсролын  987 сургууль, цэцэрлэгт хүрч ажиллан, 20 мянга орчим багш, иргэд, эцэг эх, суралцагчидтай боловсролын амин чухал асуудлаар ярилцах, санал бодлыг сонсох, шийдвэрлэхэд хүндрэлтэй буюу статистикаар мэдээлэл авах боломжгүй асуудлаар судалгаа авсан нь  чухал ач холбогдолтой боллоо. Аян, судалгаа шинжилгээний үр дүнг боловсролын асуудлыг боловсруулж шийдвэрлэхэд оновчтой ашиглах нь чухал юм. 


Боловсролын салбарт эрчимтэй шинэчлэл хийгдэж зохих үр дүнд хүрч байгаа хэдий ч цаашид хийх ажил, шийдвэрлэвэл зохих асуудал олон байна. Багшийн нийгмийн асуудал, ур чадвар, сургалтын орчин, сурлагын чанар, суралцагчдын төлөвшил, төгсөгчдийн мэргэжлийн чадвар зэрэг дутагдалтай, бас хүндрэлтэй асуудлууд байгааг урд дурдсан. Саяхан болсон “Багш нарын улсын зөвлөгөөн”-ий үеэр ч 900 шахам багш, боловсролын ажилтнууд чуулж, ололт, дутагдлаа ажил хэрэгчээр шүүн ярилцаж, цаашид хийх ажил, шийдвэрлэх зорилт, арга замаа  тодорхойлсон билээ.

Энэ бүхнийг иш үндэс болгон ойрын жилүүдэд боловсролын салбарт дараах зорилтуудыг шийдвэрлэх нь зүйтэй гэж үзэж байна.

-“Монгол Улсын боловсролыг 2006-2015 онд хөгжүүлэх мастер төлөвлөгөө”-ний зорилтууд, “Багш нарын улсын анхдугаар зөвлөгөөн”-өөс гаргасан уриалга, зөвлөмжийг хэрэгжүүлэх, бүх шатны сургалтын чанарыг дээшлүүлэх;

-Ерөнхий боловсролыг 12 жилийн сургалтын тогтолцоонд шилжүүлэх бэлтгэлийг хангах, сургуулийн өмнөх болон бага дунд боловсролын агуулга, стандартыг, судалгаа, шинжилгээний үр дүнг тусгаж боловсронгуй болгох;

-Ерөнхий боловсролын сургуулийн бүтэц, хэв шинж, байршлыг бүс нутгийн хөгжлийн бодлого, чиглэлтэй уялдуулан оновчтой болгож, бага, суурь боловсролын үйлчилгээг хөдөөгийн малчид, иргэдэд ойртуулах, сургууль завсардалтыг багасгах, сургуулийн өмнөх болон суурь боловсролын хамран сургалтыг нэмэгдүүлэх, суралцагчдын хүйсийн харьцааг тэнцвэржүүлэх;

-“Багшийн хөгжил” үндэсний хөтөлбөр гарган хэрэгжүүлэх, энэ хүрээнд хөдөөгийн сургуулиудыг мэргэжлийн багшаар хангах, бүх шатны багшийн мэдлэг, мэргэшил, заах арга, ур чадвар, мэргэжлийн хариуцлага, ёс зүйг дээшлүүлэх, тэдний хөдөлмөрийг үнэлэх журам, аргачлалыг боловсронгуй болгох, багшийн цалингийн зөв бүтцийг буй болгож, цалинг нэмэгдүүлэх, орон сууцны урт хугацааны зээлд хамруулах зэргээр нийгмийн асуудлыг нь шийдвэрлэх ;

-Сургууль, цэцэрлэгийн хичээлийн болон дотуур байрыг шинээр барих, өргөтгөх, засварлах ажлыг чанартай зохион байгуулж, суудал, орны тоог нэмэгдүүлэн, бүлэгт байх хүүхдийн тоог цөөлөх, сургууль, цэцэрлэгийн сургалтын орчныг тохь тухтай болгох, нэг компьютерт ногдох сурагчийн тоог бууруулж, бүрэн дунд сургуулиудыг интернетэд бүрэн холбох;

-Сургуулийн зөвлөл, удирдах зөвлөл болон иргэд, эцэг эх, олон нийтийн зүгээс боловсролын үйлчилгээний чанарыг дээшлүүлэхэд оролцох оролцоо, хяналтыг шинэ шатанд гаргах, сургууль, цэцэрлэг бүрт хүүхдэд ээлтэй орчин бүрдүүлэх, сурагчдыг иргэншүүлэх, зөв төлөвшүүлэх тусгай хөтөлбөр гарган хэрэгжүүлэх;

-Мэргэжлийн сургалт-үйлдвэрлэлийн төвүүдийг түлхүү хөгжүүлэх бодлого баримталж, “Техник мэргэжлийн боловсролын тухай” хуулийн шинэчилсэн найруулгыг УИХ-д өргөн барих, стандартыг олон улсын жишигт нийцүүлэх, мэргэжлийн боловсрол-ажил олгогчдын бүтээлч түншлэл буй болгох замаар ажил эрхлэлтийг дэмжих, мэргэжлийн боловсролыг чанарын шинэ түвшинд гаргах;

-Дээд боловсролын өрсөлдөх чадварыг нэмэгдүүлж, олон улсын хэмжээнд хүлээн зөвшөөрөгдөх чанарын баталгааг хангахын тулд, их, дээд сургууль, коллежийн сургалтын чанарт үнэлгээ хийх, аттестатчилал, магадлан итгэмжлэлийн үр өгөөжийг дээшлүүлэх, дээд боловсролын сургалтын байгууллагад зэрэглэл тогтоох арга хэлбэрийг боловсронгуй болгох зэрэг цогц арга хэмжээг хэрэгжүүлэх;

-Суралцагчдад төрөөс үзүүлэх тусламж, дэмжлэгийг улс орны хөгжлийн зорилт, нийгмийн эрэлт, суралцагчдын идэвх зүтгэл, сурлагын амжилттай уялдуулан оновчтой болгох, их, дээд сургууль, коллежийн бүтэц, тогтолцоо, мэргэжилтэн бэлтгэх чиглэлийг зохистой болгох, олон улсын хэмжээнд өрсөлдөх чадвартай үндэсний их сургууль бий болгоход тусгайлан хөрөнгө оруулах замаар дээд боловсролын үйлчилгээний шинэ жишгийг тогтоон хэвшүүлэх;

 -Дээд боловсролын байгууллагын лаборатори, дадлагын баазыг шинэчлэх,  техник, тоног төхөөрөмжөөр хангахад төрөөс хөрөнгө оруулалт хийх, Боловсролын хуульд заасны дагуу төрийн өмчийн их, дээд сургууль, коллежид “тогтмол зардал”-ыг нь олгох;

 -Дээд болон мэргэжлийн боловсролын сургуулийн багш нарт модуль, багц цагт суурилсан сургалтын технологи, суралцагчдыг төлөвшүүлэн хөгжүүлэх арга барил эзэмшүүлэх, инженер, технологи, байгалийн шинжлэл, багш, хөдөө аж ахуйн мэргэжлийн чиглэлээр суралцагчдын нийт суралцагчдад эзлэх хувийн жинг 45.0 хувьд хүргэж өсгөх;

 -Нэг сурагчид ногдох хувьсах зардлыг сургуулийн хэвийн үйл ажиллагааг хангах, багшийн хөдөлмөр зарцуулалтыг бодитой үнэлэх боломжийг олгох агуулгаар шинэчлэн, төсвийн төлөвлөлтийг боловсронгуй болгох, салбарын хөрөнгө оруулалтын төлөвлөгөөг бүрэн чанартай хэрэгжүүлэх зэрэг болно.

Боловсролын салбарын тулгамдсан асуудлыг шийдвэрлэх, өмнөө тавьсан зорилтыг хэрэгжүүлэхэд УИХ-ын Эрхэм гишүүд Та бүхэн дэмжлэг туслалцаа үзүүлнэ гэдэгт итгэж байна.

Энэхүү мэдээллийг хийж байгаатай холбогдуулан Шинжлэх ухаан боловсролын яамны удирдлагууд оролцож байгааг мэдэгдье. 

Анхаарал тавьсанд баярлалаа.    

Ц.Нямдорж: Ерөнхий сайдад баярлалаа.  Боловсролын системийн өнөөгийн байдал, цаашдын зорилтын тухай  Ерөнхий сайдын тавьсан мэдээлэлтэй холбогдуулж цөөнхийн зөвлөлийг төлөөлж  Ламбаа гишүүн үг хэлнэ. Индэрт урьж байна. 


С.Ламбаа: УИХ-ын дарга, эрхэм гишүүд ээ! 
Монгол Улсын Ерөнхий сайдаа! 

“Монгол Улсын Засгийн газрын үйл ажиллагааны хөтөлбөр”-ийн боловсролын салбарт  тавьсан зорилтын хүрээнд хийгдэж буй эрх зүйн зохицуулалт,  зохион байгуулж  буй ажил, үр дүнгийн талаар Ерөнхий сайд дэлгэрэнгүй мэдээлэл хийсэн учир миний бие УИХ дахь Ардчилсан намын зөвлөлийн гишүүдийн гаргасан санал, дүгнэлтэд үндэслэн боловсролын салбарын бодит байдал, тулгамдаж байгаа зарим асуудалд эрхэм гишүүдийн анхаарлыг хандуулж байна. 

Нэг. Сургуулийн өмнөх болон бага,  дунд боловсролын талаар.


Ерөнхий сайдын мэдээллээс үзэхэд боловсролын хуульд нэмэлт өөрчлөлт оруулах, ЕБС-ийн сургуулийг 11 жилийн тогтолцоонд шилжүүлэх, 2009 оноос 12 жилийн тогтолцоонд шилжүүлэх  бэлтгэлийг хангах, орон нутгийн сургуулийн өмнөх болон бага, дунд боловсролын байгууллагуудыг  багшлах боловсон хүчнээр хангах, сургалтын агуулга, хөтөлбөрийг боловсронгуй болгож, чанар, хүртээмжийг сайжруулах талаар чамлахааргүй зүйл хийж байгаа дүр зураг харагдаж байна. Үнэндээ боловсролын салбарын аль ч шатанд шинэчлэлт, өөрчлөлт хийхийн төлөө байна. Харамсалтай нь  бодит амьдрал дээр  сургуулийн өмнөх болон бага, дунд боловсролын салбарт мэдэгдэхүйц ахиц өөрчлөлт гарч чадахгүй, харин ч өдрөөс өдөрт сургалтын чанар, хүртээмж дордож байгаа талаар иргэд, багш, суралцагчид шүүмжилсээр байна.  Энэ нь боловсролын асуудал эрхэлсэн төрийн захиргааны төв байгууллага, Засгийн газар, УИХ-аас боловсролын шинэчлэлийн асуудлаар томоохон баримт бичиг, мастер төлөвлөгөө, хууль, тогтоомж гаргаж байгаа ч цэцэрлэг, сургуулийн шатанд хэрэгжих боломж нөхцөл бүрдэж чадахгүй байгаатай шууд холбоотой юм.Тухайлбал, 

Нэгдүгээрт: Хот хөдөөгийн болон хүмүүсийн амжиргааны түвшин, дэд бүтэц, хөрөнгө оруулалтын эрс ялгаа, иргэдийн шилжилт хөдөлгөөнөөс шалтгаалан хот, суурин газрын сургууль, цэцэрлэгийн анги дүүргэлт хэрээс хэтэрч, зарим сум багийн сургуулийн хүүхдийн тоо хэт цөөрсөнөөс сургалтын стандарт хөтөлбөр, агуулгыг бүрэн төгс хэрэгжүүлэх бололцоогүй болж байна.Тэр ч бүү хэл хөдөөгийн сургуулиудын сургалтын орчин тааламжтай бус байгаагаас сургалтын чанар муудаж, улмаар сургууль, багш нарын нэр хүнд ч доройтож байна. Иймээс сургуулийн өмнөх болон бага дунд боловсролын байгууллагын бүтэц, байршилыг оновчтой тогтоож, хөрөнгө оруулалтыг дорвитой нэмэгдүүлэх замаар богино хугацаанд цэцэрлэг, сургуулийн сургалтын орчныг стандартын түвшинд хүргэж, хүүхэд бүрт сурч боловсрох тэгш боломжийг хангах шаардлагатай байна.    

Хоёрдугаарт: Сургалтын орчин, сургалтын стандарт гэж хэн хүнгүй том том ярьж байгаа ч үнэндээ Монгол Улсын ерөнхий боловсролын сургуулийн 80 гаруй хувь нь техник хэрэгсэл, тоног төхөөрөмж, сургалтын хэрэглэгдэхүүн, химийн урвалж материал байхгүйгээс байгалийн шинжлэлийн болон хөдөлмөр, гар урлал, биеийн тамир, дуу хөгжмийн хичээл ор нэр төдий явагдаж байна. Ийм байхад хүүхдийн оюуны болон бие бялдрын хөгжил, гоо сайхны мэдрэмж, ажил хөдөлмөрийн амт, шимтийн тухай ярихад ч төвөгтэй байна.Сүүлийн үед багшлах боловсон хүчнийг бэлтгээгүй, стандарт агуулга, арга зүй нь тодорхой бус байхад байгалийн ухааны нэгдмэл хичээлийг мөрдүүлж  байгаа нь байгалийн шинжлэлийн хичээлийн сургалтыг үр өгөөжийг ч бууруулж эхэллээ.

Гуравдугаарт:  ЕБС-ийн сурах бичгийг бэлтгэх, хэвлэх, сурталчилах,  борлуулах, хувиарлах, түгээх, ашиглах асуудалд төрийн зохицуулалт алдагдсанаас  багаггүй сөрөг үр дагавар гарч байна. Сурах бичгийн тоо, овор хэмжээ их болсноос хүүхдийн нуруу, гарт ачаалал ихсэж, тэдний өсөлт хөгжилтөнд муугаар нөлөөлөх түвшинд хүрсэн талаар эмч нар ярьж, бичих боллоо.

Нөгөө талаас  сургууль бүр дадлага, дасгал, ажилбар нь харилцан адилгүй янз бүрийн сурах бичгийг элдэв тулгалт шахалтаар авч байгаагаас сургууль хооронд шилжиж буй хүүхэд, багш нарт ч багагүй бэрхшээл учрах боллоо.  Олон хувилбарын сурах бичиг байж болох ч энэ тохиолдолд тухайн сурах бичгийн бодлого, дасгал, ажилбарыг нэгтгэсэн багшийн сурах бичгийг тусгайлан бэлтгэж хангах, сурагчдын сургууль дээр хэрэглэх туслах чанарын ном, сурах бичгийг хадгалах авсаархан номын санг анги бүрт бий болгох шаардлага ч гарч байна.

Дөрөвдүгээрт, Монгол бичиг, соёлоо сэргээж ЕБС-д монгол бичгийг зааж эхэлсэн хэдий ч өнөөдрийг хүртэл монгол бичгийн  сургалтыг ЕБС-ийн аль шатнаас зааж сургах асуудлыг нэг мөр болгож чадаагүйгээс бага сургуулийн хүүхэд, багш нарт  багаггүй бэрхшээл учируулж, ирээдүй хойч үед маань бичгийн боловсролгүй болох аюул нүүрлэж байна. Төрөөс Монгол бичгийн хөтөлбөр гэж баримт бичиг гаргасан хэдий ч харамсалтай нь энэ хөтөлбөрийг хэрэгжүүлэх санхүүгийн эх үүсвэрийг төр тусгайлан авч үзээгүйгээс үр дүн гаралгүй хугацаа нь дуус ч одоо ямарч хөтөлбөр бодлогогүй явж байна. Янз бүрийн гадаад хэл дээр суурилсан сургууль, цэцэрлэг  олширч, тэрч бүү хэл монгол бичиг,шинэ бичиг, латин бичгийн аль нь төрийн албан бичиг болох тухай маргаан үргэлжилж байна. Бичиг соелын асуудалд ингэж хандаж болохгүй учраас Засгийн газар хэл бичгийн боловсролын  асуудлыг хэрхэх талаар боловсруулж УИХ-д оруулах нь тулгамдсан зорилт гэж  үзэж байна.  

Тавдугаарт,  2006 оноос ЕБС-ийн 1-4 ангийн сурагчдад “Үдийн цай” хөтөлбөр хэрэгжүүлж эхэлсэн нь талархалтай хэрэг болов ч хэрэгжүүлэх шатанд багагүй завхрал гарч улмаар хүүхдийн эрүүл мэнд хохирох тохиолдол ч гарч байна. Баян-Өлгий аймгийн Толбо суманд 40 хүүхэд үдийн цайнаас хордлого авч зарим нь өвчин эмгэгтэй болсон тухай манай гишүүд мэдэгдэж байна. Үдийн цай хөтөлбөрт сэтгэлээрээ хандах гэхээсээ илүү бизнесийн сонирхолд хөтлөгдөж ашиг хонжоо хайх хандлага ч газар авах төлөвтөй байна. Үүнд Засгийн газар хатуу хяналт тавих хэрэгтэй. Хүүхдийн эрүүл мэндийн эрх ашгийн үүднээс хотын сургуулиудад зөвхөн сүү, цагаан идээгээр үдийн цай хөтөлбөрийг хэрэгжүүлэх боломж манай оронд байна. Ер нь  хүнсний эрүүл ахуйн аюулгүй байдлыг хангасан  бүтээгдэхүүнээр сургуулиудыг хангах тогтолцоог бүрдүүлж, үдийн цай хөтөлбөрийн хүрээнд нэгдсэн  стандартыг мөрдүүлэхгүй урсгалаар нь орхивол ямарч үр дагавар гарч болзошгүй байгааг Засгийн газар онцгой анхаарах ёстой. Ингээд тоочоод байвал сургуулийн өмнөх болон бага дунд боловсролын хүрээнд хийх, засч залруулах зүйл маш их байна. Бид ирээдүйгээ тодорхойлж том зорилт дэвшүүлж болно. Гэхдээ юуны өмнө бодит байдалд дүн шинжилгээ хийж, сургалтын орчины стандартыг 21-р зууны шаардлагад нийцүүлэх зорилт тавьж,  хөрөнгө хүчийг төвлөрүүлж, тулгамдлаж буй асуудлуудыг шийдэх нь хамгаас чухал байна. 

Хоёр. Мэргэжлийн боловсролын талаар.


1990-ээд оны эхнээс мэргэжилтэй боловсон хүчин бэлтгэх, дээд боловсрол олгох байгууллагад тусгай зөвшөөрөл олгох төрийн бодлого алдагдсанаас 2.5 сая хүнтэй Монгол Улс 170 гаруй их, дээд сургууль, коллежтой болж ЕБС төгсөгчдийн 80 гаруй хувь нь их, дээд сургууль, коллежид суралцах боллоо. 4.5 сая хүнтэй АНУ-ын Калифорин муж гэхэд 20 гаруйхан их сургууль, коллежтой байгаагаас үзэхэд манай дээд боловсролын тогтолцоо хэт туйлшралын байдалд орсоныг харуулж байна. ЕБС төгссөн бүх хүүхэд дээд боловсролын диплом горилох болсоноор үнэн хэрэгтээ өрхийн ядуурлыг гүнзгийрүүлэхэд бодитой хүчин зүйл болж хувирлаа. Иймээс мэргэжлийн боловсролын салбарт  тулгамдаж буй дараах асуудалд анхаарлаа хандуулахыг  УИХ дахь ардчилсан намын зөвлөл Засгийн газарт санал болгож байна. Үүнд: 

Нэгдүгээрт:  Юуны өмнө Монголын төр хуулиа уландаа гишгэж,  төрийн өмчийн их сургуулиудын тогтмол зардлыг  6 жил  олгоогүйн дээр  иргэдийн амьдрал ядуу дорой гэдэг гэдэг сэтгэлгээнд автаж их дээд сургуулийн төлбөрийн хэмжээг захиргааны аргаар хэт царцаах бодлого барьснаас нэг талаас дээд боловсролын үнэ цэнэ буурч, их дээд сургуулиуд материаллаг бааз, багшлах боловсон хүчний хувьд орчин цагийн шаардлагаас илт хоцорч байна. Нөгөө талаас хүүхэд залуучууд дээд боловсролын дипломын төлөө хошуурах хандлагыг даамжируулж байна. Энэ бол төрийн алдаатай бодлогын үр дагавар мөн. Иймээс зах зээлийн эдийн засгийн чөлөөт тогтолцооны зарчимыг үндэс болгон дээд боловсролын үнийг чөлөөлөх нь зөв гэж бид  үзэж байна. Энэ тохиолдолд  төрийн зүгээс багш, эмч, инженер, техникийн  мэргэжлийн хэрэгцээ шаардлагыг харгалзан  энэ чиглэлээр амжилттай суралцаж байгаа оюутнуудад амьдралын нөхцөл байдлыг нь харгалзан  төрийн сангийн зээл, тусламж олгох, тэднийг олон улсын төсөл хөтөлбөрөөр дэмжих бодлогыг хэрэгжүүлэх улмаар энэ зорилгын үүднээс өнөөгийн  сургалтын төрийн сангийн бодлого, зарчмыг үндсээр нь өөрчлөх шаардлагатай байна. Үнэндээ 2004 онд МАХН сонгуулийн шоу болгон сургалтын төрийн сангийн 20 гаруй тэр бум төгрөгийн зээлийн буцаан төлөлтийг хүчингүй болгосноор сургалтын төрийн сангийн бодлого алдагдаж, өнөөдөр сургалтын төрийн сангийн зээл эргэн төлөгдөх эсэх нь ч эргэлзээтэй болж байна. Сургалтын төрийн сангийн зээлийн хөрөнгийг нэгдсэн шалгалтад тэнцэж их, дээд сургуульд амжилттай элссэн, суралцах чадвартай болохоо нотолсон, эрэлт хэрэгцээтэй, зайлшгүй шаардлагатай мэргэжлээр бэлтгэгдэж буй оюутанд  2-р курсээс нь олгодог болж болох юм. Энэ бол чадварлаг сайн боловсон хүчин бэлтгэхэд төрөөс үзүүлж буй томоохон дэмжлэг болно. Харин сургалтын төрийн сангаар дамжуулан олгож буй буцалтгүй тусламж, хөнгөлөлтийг амьдралын хүнд нөхцөлд байгаа иргэдийн хүүхдийг сурч боловсроход зарцуулж болно гэж үзэж байна.   

Хоёрдугаарт:  Дээд сургуульд суралцагчдын дийлэнхи олонхи нь охидууд боллоо. Энэ нь ЕБС-ийн ахлах ангид охидууд олонхи болсон, нэгдсэн болон дээд сургуулийн элсэлтийн шалгалтад охидууд олноороо тэнцэж байгаатай холбоотой юм. Ингэж хэлж байгаа нь охид, эмэгтэйчүүдийн боловсрол эзэмших эрхийг хааж боох гэсэн хэрэг огт биш. Гэхдээ л хүйсийн тэгш байлдыг харгалзаж үзэхгүй бол монгол эрчүүд боловсролгүй, арчаагүйгээрээ дуудуулж, энэ нь эцэстээ гэр бүлийн бодлогод ч сөрөг үр дагаврыг бий болгож эхэллээ. Тиймээс ЕБС-иас эхлээд мэргэжлийн боловсролын салбарт эрэгтэй хүүхдийг хамруулах, эрэгтэй, эмэгтэй хүүхэд суралцах мэргэжлийг тодорхойлж, төлөвлөх шаардлага ч гарч байна. 

Гуравдугаарт:   Орчин үеийн техник технологийн дэвшлийг судлах, хэрэгжүүлэх зорилгоор өндөр хөгжилтэй орнуудад баклаврын боловсрол олгох сургалтанд ЕБС-ийн төгсөгчдийг хамруулах, гадаадын хөрөнгө оруулалттай орчин үеийн шаардлагад нийцсэн мэргэжлийн боловсролын сургуулиудыг эх орондоо нээн хичээллүүлэхэд анхаарах хэрэгтэй болж байна. Манай зарим гишүүд ЕБС бүрээс жил бүр 1 хүүхдийг сонгон шалгаруулж, 1 жил хэлний бэлтгэлийг хангах замаар хамгийн хэрэгцээтэй мэргэжлээр өндөр хөгжилтэй орнуудад төрийн сангийн зээл, хөтөлбөрөөр сургах тогтолцоог бүрдүүлэх санал ч гаргаж байна. Чанартай, өндөр  мэргэжлийн боловсон хүчнийг бэлтгэх шаардлагын үүднээс үүнийг хэрэгжүүлж болно гэж бодож байна.  

Дөрөвдүгээрт, Мэргэжлийн чиглэлийн хувийн сургуулиудыг нэгтгэх замаар томруулах,  шаардлага хангахгүй байгаа сургуулийг хаах, одоо байгаа дээд сургууль, коллежийг шаталсан сургалтад шилжүүлж мэргэжлийн, дипломын, баклаварын боловсрол олгох тогтолцоонд шилжүүлэх бодлогыг тууштай хэрэгжүүлмээр байна. Мэргэжлийн ажилчин бэлтгэх хэрэгцээ шаардлагыг нарийвчлан тогтоож, энэ чиглэлээр МСҮТ-ийг шинээр байгуулах, хуучин төвүүдэд техник, технологийн шинэчлэлт, өөрчлөлт хийх ажлыг ч эрчимжүүлэх хэрэгтэй байна.  

Гурав. Багшлах боловсон хүчний талаар
Боловсролын хөгжлийн чиг хандлагыг тодорхойлох, сургалтын стандартын шаардлагыг хэр зэрэг хэрэгжүүлж үр дүнд хүрэх нь бүх шатны сургуулийн багшлах боловсон хүчний мэдлэг боловсрол, ажиллах ур чадвараас шууд шалтгаалж байгаа учраас багшлах боловсон хүчний талаар төрөөс  баримтлах  бодлогыг тодорхой болгож, төрийн дэмжлэг, туслалцааг бодитой үзүүлэх шаардлага зүй ёсоор тавигдаж байна. Тухайлбал,  

Нэгдүгээрт:  Багшлах боловсон хүчин бэлтгэх, давтан бэлтгэх тогтолцоог боловсронгуй болгож, багш бэлтгэдэг сургуульд төрөөс тусгайлан хөрөнгө оруулалт хийж, орчин үеийн шаардлагад нийцүүлэх нь ирээдүйдээ хийж буй томоохон хөрөнгө оруулалт гэж үзэх ёстой. Харамсалтай нь сургуулийн өмнөх болон бага дунд боловсролын байгууллагад ажиллаж буй багшлах боловсон хүчний 80 шахам хувийг бэлтгэн гаргаж байгаа Боловсролын их сургууль түүний харъяа сургуулиудыг төр анхаарлын гадна орхиж, эдгээр сургуульд зөвхөн сургалтын төлбөр, багш нарын хүчин чармайлтын үр дүнд чадан ядан ажиллаж байна. Хөрөнгө мөнгөний гачаалаас болж өөрчлөлт, шинэчлэлтийг шаардлагын түвшинд хийх бололцоо ч бүрдэхгүй байна. Бусад их сургуулиудтай харьцуулахад хамгийн бага төлбөртэй учраас багш нарын цалин ч бусдын жишигээс доогуур байна. Иймээс багш бэлтгэх асуудлыг төрийн ивээлд байлгаж, Боловсролын их сургууль түүний харьяа орон нутаг дахь багшийн сургуулиудад  тогтмол зардал төдийгүй барилга байшинг засч сэлбэх, өргөтгөл хийх, тоног төхөөрөмжөөр хангахад зориулсан төсөв, хөрөнгийг жил бүрийн төсөвт тусган  санхүүжүүлэх олон улсын зээл тусламжид хамруулах шаардлагатай байна. 

Хоёрдугаарт: Сүүлийн үед багш болох сонирхолтой хүүхдийн тоо хомсдож байгаа ихэнхи элсэгчид эмэгтэйчүүд болж байгаа нь анхаарал татаж байна. Багш нарын амьдрал ахуй хүнд, ачаалал ихтэй болсон учраас энэ мэргэжлээр хүүхдээ сургах иргэдийн сонирхол буурч нийгэмд багшийн нэр хүнд унаж байна. Багшийн нэр хүндийг сэргээхгүйгээр сайн хүн төлөвшүүлэх, сайхан нийгэм байгуулах талаар бодохын ч хэрэггүй. Зөвхөн ганц жишээ дурдахад өнгөрсөн жилээс хэрэгжиж эхэлсэн нэгдсэн шалгалтын үр дүнгээс үзэхэд хүүхэд эцэг эх арга ядсан үедээ багшийн мэргэжлийг сонгож буй дүр зураг илт ажиглагдаж байна. Ийм байдлаар багш бэлтгэдэг сургуульд орсон хүн хэзээч багшийн ажилд очихгүй нь ойлгомжтой. Тиймээс багшийн мэргэжлийн нийгэмд эзлэх байр суурийг тэргүүн зэрэгт тавьж, багшийн ажилд дур сонирхолтой, оюуны чадамж сайтай хүүхдийг багш бэлтгэдэг сургуульд элсүүлэх, түүнд хөшүүрэг болох давуу нөхцөл, бололцоог хангах талаар төр, засаг тодорхой төсөл арга хэмжээ хэрэгжүүлмээр байна. Тухайлбал багш мэргэжлээр суралцагчдыг тэргүүн ээлжинд төрийн сангийн тэтгэлэг, зээлд хамруулах, зайлшгүй шаардлагатай мэргэжлийн багш нарын хэрэгцээг судалж орон нутгийн төсөв хөрөнгөөр гэрээгээр сургах ажлыг өргөтгөх,  багш болох сонирхолтой хүүхдийг орон нутгийн бодит хэрэгцээтэй нийцүүлэн сонгон шалгаруулж авах ажлыг багш бэлтгэдэг сургуулиуд эхний ээлжинд тусгай журмаар хийдэг тогтолцоо  бий болгох  талаар ч бодож үзэх шаардлагатай болж байна.  

Гуравдугаарт:  Багш нарыг 40.000 айлын орон сууцны хөтөлбөрт тэргүүн ээлжинд бодитой хамруулж сургуулийн эзэмшлийн газарт тэдэнд зориулсан орон сууц барих боломж байгааг ч анхааралдаа авах хэрэгтэй байна. Нөгөө талаар  2007 оны төсвийн тодотголд тусгах замаар ЕБС, цэцэрлэгийн багш нарын доод цалинг 2007 оны 9-р сарын 1-нээс 300 мянган төгрөгт хүргэх хэрэгтэй байна.  Багшийн цалин хөлсний тогтолцоог боловсронгуй болгож, багшийн үйл ажиллагаатай холбогдсон нэмэгдлийг үндсэн цалинд оруулах замаар зохицуулалт хийх боломж байгаа юм. Багш нарыг үйл ажиллагааны нэмэгдэлгүй болгож харин багш нарын мэргэжлийн зэрэг дэвийн  нэмэгдлийг бодитой нэмэгдүүлж үндсэн цалингаас нь хувиар тооцон олгох нь чухал ач холбогдолтой юм. Энэ нь нэг талаас цалинг нэмэгдүүлэх, нөгөө талаас багш нарт мэргэжил, ур чадвараа дээшлүүлэх хөшүүрэг болно. 

Дөрөвдүгээрт: ЕБС-ийг 12 жилийн сургалтын тогтолцоонд шилжүүлэхтэй холбогдож бага ангийн багш бэлтгэх тогтолцоог өөрчлөх, одоо багшилж байгаа багш нарыг давтан бэлтгэх, цэцэрлэг сургуулийн цогцолборуудыг байгуулах,өргөтгөх гээд асар их ажил байна. Үнэндээ бэлтгэл ажил хэр зэрэг хийж байгаа нь нүдэнд харагдахгүй  л байна. Өнөөдрийн ширээ сандал, самбар шохойтойгоо 6 настай хүүхдийг нэгдүгээр ангид элсүүлнэ гэвэл туйлын хариуцлагагүй хэрэг болно гэдгийг төр, засаг хаана хаанаа анхаарвал зохино.

Тавдугаарт:  Саяхан болсон багш нарын зөвлөгөөнөөс “Багш хөгжил” хөтөлбөр гаргах зорилт дэвшүүлсэн байна. Үнэнийг хэлэхэд хэрэгтэй хэрэггүй ямарч санхүүжилтгүй хөтөлбөр хий хоосон тунхаглал болж өнгөрдөгийг бид сайн мэднэ. Түүний хамгийн сонгодог жишээ гэвэл Монгол бичгийн үндэсний хөтөлбөр. Тийм болохоор боловсролын асуудал эрхэлсэн төрийн захиргааны төв байгууллагаас эрхлэн эрдэмтэн, судлаач, багш нарыг өргөн оролцуулсан ажлын хэсэг гарган “багшлах боловсон хүчний талаар төрөөс баримтлах бодлого”-ыг боловсруулж, УИХ-иар батлуулах нь чухал ач холбогдолтой гэж бид үзэж байна. Энэ баримт бичигт багш нарын зөвлөгөөнөөс гаргасан зөвлөмж, уриалгын үзэл санааг бүхэлд тусгах ёстой. Ингэж байж ихээхэн хэмжээний зардал чирэгдэл болж зохион байгуулсан багш нарын зөвлөгөөнөөс гаргасан санал, дүгнэлт ажил хэрэг болох болно. Үүнд  Засгийн газар, Боловсрол, соёл, шинжлэх ухааны яам  анхааралаа хандуулна гэдэгт найдаж байна.  

Анхаарал тавьсанд баярлалаа.

Ц.Нямдорж:  Ламбаа гишүүнд баярлалаа. Одоо Ерөнхий сайдын мэдээлэлтэй холбогдуулж асуулт асуух гишүүд байвал нэрсээ өгье. Оюун, Баттулга, Гүндалай, Баярсайхан, Бат-Үүл, Баярцогт, Эрдэнэбүрэн, З.Энхболд, Мөнхтуяа 

Баярцогт гишүүн.

С.Баярцогт: Би Их Хурлын даргыг Үндсэн хууль зөрчүүлэхгүй байх үүднээс  нэг санал хэлж байна. Одоо энд МАХН-ын гишүүд, дээрээс нь Үндэсний шинэ нам, Эх орон нам, Иргэний Зориг  Бүгд найрамдах нам,  Бүгд найрамдах нам,  Ард түмний намын төлөөлөл асуулт асуух, санал хэлэх эрх Улсын Их Хурлын  дэгээр байхгүй ээ. Түүнийг би танд сануулж байна.

Ц.Нямдорж: Тамгын газар дэгийн заалт унш даа. Энэ асуудал гараад ирлээ шүү.  Асуулт асуух, үг хэлэх эрхгүй гэсэн.  Чуулганы хуралдааны дэгийн 26-г гишүүдэд уншиж өгье. Тамгын газраас хэн байна вэ?  Нарантуяа дарга ороод ирлээ.  Нарантуяа даргыг сонсоё. Нарантуяа яг дэгийн заалтыг нь уншаад өгчих.

Ж.Нарантуяа:  Улсын Их Хурлын чуулганы хуралдааны дэгийн 46.Ерөнхий сайд нэгдсэн хуралдаанд мэдээлэл хийх журам байгаа. Үүний 46-гийн 5. Нэгдсэн хуралдаан дээр  Ерөнхий сайд  25 минутанд багтааж мэдээлэл хийх бөгөөд Ерөнхий сайдын мэдээлэлтэй холбогдуулан цөөнхийн төлөөлөл  25 минутанд багтааж үг хэлнэ. Энэ дэгийн 26.5-д заасны дагуу Ерөнхий сайд мэдээлэл хийж, цөөнхийн төлөөлөл үг хэлсний дараа цөөнхийн төлөөлөл, Ерөнхий сайд, Засгийн газрын гишүүдээс дор дурдсан журмаар үг хэлнэ.  

46.6.1. Улсын Их Хуралд олонхийн бүлэгтэй бол цөөнхийн бүлгийн, эсхүл 8-аас дээш суудалтай намын төлөөлөл.

46.6.2. Улсын Их Хурал олонхийн бүлэггүй бол Засгийн газрын бүрэлдэхүүнд ороогүй цөөнхийн бүлэг, эсхүл 8-аас дээш суудалтай намын төлөөлөл.

Ц.Нямдорж: Өөрөөр хэлбэл Гүндалай гишүүн, Оюун гишүүн, Зоригт гишүүн буюу  8 хүртэл суудалгүй намын төлөөлөл үг хэлэх эрхгүй, асуулт асуух эрхгүй гэж ойлгож болох уу.

Ж.Нарантуяа: 46.6.3-т: 

Улсын Их Хурлын гишүүн Л.Гүндалай үг хэлсэн боловч микрофон нээгээгүйн улмаас сонсогдохгүй байна.

Ц.Нямдорж:  Гүндалай гишүүн чимээгүй сууж  бай л даа.  Сая уншаад өгчихлөө.  8-аас дээш суудалтай намын төлөөлөл асуулт асууж, үг хэлж болно гэж байгаа юм.  Цөөнхийн бүлэг эсхүл  8-аас дээш суудалтай намын төлөөлөл асуулт асууж, үг хэлж болно гэж байна.  Тэгээд 8-аас дээш суудалтай намын төлөөлөл болчихож байгаа учраас  одоо яалт ч үгүй болоод байна даа. Манай энд сууж  байгаа Их Хурлын гишүүд намайг цэцэд өгөхгүй нь ойлгомжтой л доо. Иргэн Бурмаа, Ламжав хоёр бол баараггүй шүү. Чи ч өгнөө, тэр бол бүр гарцаагүй.  Зарчмын ялгаа та нарын хооронд ялгаа байхгүй шүү дээ. Тийм учраас үүнээс хойш, түүнээс цааш би өнөөдрийг хүртэл  энэ асуудал босгоогүй байсан учраас яваад байсан байна. Үүнээс хойш, түүнээс цааш  цөөнхийн аман асуултад Ерөнхий сайд хариулж байх үед  зөвхөн Ардчилсан намын зөвлөлийн гишүүдэд асуулт асууж, үг хэлэх эрх өгнө. Бусдад өгөхгүй.  8-аас дээш суудалтай гэдэг үг байгаа юм.  8-аас дээш гэж байгаа юм. Гүндалай гишүүн харин түүнийг сайн уншаарай.

Яг үнэндээ Гүндалай гишүүн өөрөө үг аваад юм асуугаад тэгээд үг хэлээд эхлэх юм бол надтайгаа хамт марш Цэц рүү. 

Ц.Нямдорж: Баттулга гишүүн асууя. Дэгээрээ явнаа. 

Х.Баттулга: Баярлалаа.  6 дугаар хуудсанд нэг ийм үг байгаад байгаа юм. Төр засгаас мэргэжлийн боловсролыг түлхүү хөгжүүлэх бодлого баримталж байгаа билээ гээд. Ерөнхий сайдаас асууя. Тэгээд доошоо ороод ирэхээр  27 мянга гаруй хүн сурч байна гээд  26 сургуулийн барилга, объектыг өргөтгөж, засварлахад нэг тэрбум  төгрөг зарцуулсан гэж байгаа юм. Тэгэхээр үүнийг Ерөнхий сайд мэдээлэлд уншихдаа нэг тэрбум төгрөгийг нэг жилд  26 сургуульд зарцуулж байгаа нь түлхүү бодлого гэсэн үгээр тайлбарлаж байна гэж ойлгож болох уу? 

Хоёрдугаар асуулт нь ойрын жилүүдэд мэргэжлийн боловсролд бодитой ахиц дэвшил гарна гэдэгт эргэлзэхгүй байна гэж байна. Ойрын  жилүүдэд бодитой ахиц, дэвшил гарна гэдэгт эргэлзэхгүй байна гэдэг нь дээшээгээ дахиад яваад дахиад нэг тэрбум төгрөг хөгжлийн сангаас хуваарилсан байна. Тэгэхээр өнөөдөр  27 мянган хүнээ урьд жилүүдтэй харьцуулахад  8 мянгаар их болсон байна гээд эргээд  өнөөдөр тэр Солонгос руу явж байгаа хүч гэхэд энэ техник мэргэжлийн боловсролыг түлхүү анхаарч байгаа бодлого биш шиг харагдаад байна. Тэгэхээр тоон дээр нь тайлбар өгөх боломж байна уу? 

       /15.30-16.30 цагт Д.Цэндсүрэн/

Ц.Нямдорж: - Ерөнхий сайд хариулъя.

М.Энхболд: - Баттулга гишүүний асуултанд хариулъя. Тэгэхээр мэдээлэлд мэргэжлийн боловсрол эзэмшүүлж байгаа энэ сургуулиудыг төр засгаас сүүлийн жилүүдэд илүү их анхаарал тавих ёстой, мэргэжилтэй ажилтан бэлтгэх асуудалд анхаарал тавих ёстой гэдэг энэ утга агуулгаар бид нар тодорхой ойлголтыг Их Хурлын гишүүдэд өгье гэж судалгаан дээрээс энэ тоо юмнуудыг статистик мэдээнээс авсан. Манай яамны хүмүүс энэ тоог тодорхой болгоод бас Баттулга гишүүнд тайлбарлаад өгчих нь зөв байхаа гэж бодож байна.

Ер нь мэргэжлийн боловсрол эзэмшүүлэх сургуульд суралцагсдын тоо нэлээд хэмжээгээр өссөн, мөн энд суралцагсдад тэтгэмж олгодог болсноор энэ түвшний сургалтын сургалт эрхлэх сонирхол нэлээд хэмжээгээр нэмэгдэж байгаа, бид зөвхөн хөрөнгө оруулалтын эх үүсвэрээр, улсын төсвийн хөрөнгийн эх үүсвэрээр төдийгүй бас гадна дотны зээл, тусламжийн хөрөнгөөр энэ салбарын материаллаг баазыг, тоног төхөөрөмжийг сайжруулах ийм арга хэмжээг ээлж дараалалтайгаар авч хэрэгжүүлж байна.

Тухайлбал Азийн хөгжлийн банкнаас тодорхой хэмжээний хөрөнгийн эх үүсвэрийг энэ хичээлийн жилд зөвхөн мэргэжлийн боловсрол олгодог энэ сургуулиудад олгохоор тоног төхөөрөмжийн шинэчлэл хийхээр бодож тооцож төлөвлөж багйаа. Эргэлзэхгүй байна гэдэг үгийн хувьд Баттулга гишүүн ийм нэлээд арга хэмжээ авч байгаагийн үр дүнд нааштай үр дүн гарна гэдгийг л хэлж ойлгуулах гэсэн ийм үгээ.

1 тэрбум төгрөгийн хөрөнгө оруулалт бол улсын төсвөөс өнгөрсөн онд оруулсан.

Ц.Нямдорж: - Энхтүвшин сайд.

Х.Баттулга: - 1 тэрбум төгрөг 26 сургууль дээр засвар хийхэд үндсэндээ 30-40 сая төгрөг 1 сургууль дээр ногдож байгаа тэгэхээр энэ өөрөө түлхүү бодлогод орох уу, үгүй юу гэдгийг асуугаад байгаа юм л даа. Монгол улсын хэмжээнд шүү дээ, Ерөнхий сайдын мэдээлэлд Монгол улсын хэмжээнд 1 тэрбум төгрөг 26 сургуульд засвар хийсэн байна, энэ нь түлхүү бодлогод орох уу, үгүй юу гээд, тодорхой хариулт авмаар байна.

Ө.Энхтүвшин: - Энэ их сайхан асуулт байнаа, мэргэжлийн боловсролын тухай сүүлийн жилүүдэд сая Ерөнхий сайдын мэдээлэл дотор байгаа 150 мянга орчим оюутантай байна, Монгол улс, зөвхөн дотоодод сурч байгаа. 170-аад их дээд сургууль, коллеж, нэг хэсэг урсгалыг нь энэ мэргэжлийн сургалт үйлдвэрлэлийн төвүүд буюу мэргэжилтэй ажилчин бэлтгэхэд чиглүүлнэ гэсэн ийм бодлого байгаа. Ингээд 2005 онд батлагдсан 2006 оны төсвөөр 1 тэрбум төгрөг, 2007 онд ахиад 1 тэрбум төгрөг, 500 сая төгрөг байсан, ахиад УИХ дээр хэлэлцэж байгаад 1 тэрбум төгрөг болсон, энэ бол бага, үнэндээ бол бага байгаа. Гэхдээ энэ бол зөвхөн засвар л юм л даа, дээр нь тогтмол зардлыг улсын төсвөөс гаргаж байгаа, хувьсах зардлыг улсын төсвөөс гаргаж байгаа, сая 2006 оны эцсээр баталсан хуулиар тэнд суралцагсдад тэтгэлэг олгоно гээд заасан, энэ бол үндсэндээ нэлээд эргэлт гаргана гэж бодож байгаа. 

Харин одоо улсын төсвийн тодотголоор тэр тэтгэлгийн мөнгийг нь тусгаж өгөх байхаа гэж бодож байгаа. Энэ дээр ахиад энэ жил Азийн хөгжлийн банкны боловсролыг дэмжих төслийн 3 дугаарт ахиад 6 аймагт 5, 500 сая төгрөг, 250, 250 гээд тоног төхөөрөмжид 250 сая төгрөг, ахиад засварт 250 сая төгрөг, ингээд 6 аймгийн техник мэргэжлийн сургуулийг засварлахад зарцуулна. Энэ бүхэн ерөнхийдөө мэргэжилтэй ажилчин бэлтгэх энэ чиглэлдээ нэлээд өөрчлөлт гаргана гэж бодож байгаа. Уг нь энэнээс илүү нэмээд өгмөөр байгаа юм. Одоо удахгүй улсын төсвийн тодотгол орох байх, энэ дээр л мэргэжлийн сургалт үйлдвэрлэлийн төвүүд рүүгээ ахиухан шиг мөнгө баталж өгөөрэй гэж би хүсье.

М.Энхболд: - Энхтүвшин сайд 2004, 2005 онд зарцуулж байсан хөрөнгийг хэлээд өгчих.

Ө.Энхтүвшин: - Тэр их жаахан, 2003, 2004, 2005 онд маш бага, 2006 оноос хойш л ийшээгээ эргэлт гаргаж байна.

Ц.Нямдорж: - Баярсайхан гишүүн асууя.

Ц.Баярсайхан: -Тэгэхээр надад саяын хийсэн мэдээлэлтэй холбогдуулаад 2 зүйлийг тодруулъя гэж бодсон юм. Нэгдүгээрт нь ерөнхий боловсролын сургууль төгсөж байгаа хүүхдүүд шалгалт авч байгаа, мэргэжлийн тодорхой чиглэлүүдээр сургуулиуд нь элсэлт хуваарилалт нь болох байх л даа. Тэгэхээр ер нь цаашдаа бэлтгэгдэх дээд мэргэжилтэй хүмүүсийн мэргэжлийн тодорхой чиглэлүүдийг яам ямар бодлогоор тодорхойлж байгаа юм бэ? Хуучин төлөвлөлтийн үед үндсэндээ ердийн болон механик бүх өсөлтүүдийг тооцож байгаад л хийдэг байсан. одоо зарим чиглэлийн мэргэжилтнүүд асар их хэмжээгээр бэлтгэгдсэн, тэгээд ажлын байр нь олддоггүй. Гэтэл зарим хэрэгцээтэй мэргэжлийн хүмүүс огт бэлтгэгдээгүй байх жишээтэй. Энэ чиглэлээр ер нь цаашдаа анхаарч ажиллах шаардлага байна гэж би боддог юм. Одоо ялангуяа нэг хэсэг геологи, уул уурхайн чиглэлээр хүмүүс сургуульд элсэлт нь цөөрч байсан, одоо нэлээд түлхүү элсээд эхэллээ. Тэгэхээр энэ тал дээр зохицуулсан ийм бодлого барьж болох уу? Энийг яам ямар байдлаар зохицуулах вэ?

Хоёрт нь, сая Боловсролын хуулиудад өөрчлөлт орж байхад би бас ярьж байсан юм, энэ Сургалтын төрийн санг тодорхой хэмжээгээр өөрчлөх шаардлага байна гэж, одоо ер нь Төрийн сургалтын санд нэлээд олон оюутнууд хамрагддаг, тэгээд тодорхой материал бүрдүүлсэн оюутнууд тойргоос сонгогдсон Их Хурлын гишүүдэд бүгдээрээ л бичдэг, Төрийн сургалтын сангийнхан ч тэгдэг, та нар гишүүнээсээ бичиг аваад ир гээд, тэгээд бид нар нэг цаас бичээд өгдөг, тэгээд цөөн хэд нь хамрагдаж байгаа. Тэгэхээр энэ хамрагддаг байдлыг зарчмын хувьд өөрчилбөл яасан юм бэ? Энэ чиглэлээр хувийн болоод гадна дотны бас санхүүжүүлэгч нарын сонирхлыг татахуйц ийм сургалтын зээллэг, сургалтын тэтгэлгийн хөтөлбөрүүдийг бий болгох ийм санал санаачилга гаргаж эрх зүйн хувьд нь бүрдүүлбэл яасан юм бэ? Ийм ажлыг хийхгүй бол болохгүй нь ээ. 

Одоо Төрийн сангаас зээл авсан хүмүүсийн эргэн төлөлт маш муу байгаа. 2004 онд сонгуулийн үед үнэхээр түрүүн Ардчилсан намын зөвлөлийн мэдээлэлд гарсан. Тодорхой олон оюутныг чөлөөлсөн байгаа.  Одоо ингээд дараагийн хүүхдүүд 8 онд чөлөөлөгдөх байх гэдэг юмуу, ер нь сонгуулийн үеэр чөлөөлөгдөнө гэсэн ойлголт байгаа шүү дээ, тэгэхээр энийг одоо яах вэ? Тийм учраас цаашдаа ийм чөлөөлөлт байх юмуу, үгүй юмуу? чөлөөлнө гэвэл одоо яаж шийдэх ёстой юм. Тийм учраас энийг одоо их тодорхой болгож, ер нь Төрийн сангийн сургалтын сангаа өөрчилмөөр ийм л бодол байна л даа. Өөрөөр хэлбэл хүн бүхэн сурах, боловсрох ийм л бололцоотой байх ёстой. Төрийн сангаас зээл авах бололцоо нь бүгдэд нь байх ёстой. Харин сургалтын чанарыг нь хангасан гэдэг юмуу, тодорхой хэмжээнд сайн сурч байгаа оюутнууд гэдэг юмуу, тэгээд төрийн сангаас бусад эх үүсвэрийг би сая санал болголоо. Энэ чиглэлээр ажиллаж байгаа юм юу байна вэ? Магадгүй тодорхой татварын болоод бусад хуулиудад өөрчлөлт оруулаад энэ чиглэлийн сан байгуулах юм бол дэмжлэг үзүүлдэг ч юмуу, эсвэл хүмүүнлэгийн чиглэлээр үйл ажиллагаа явуулдаг байгууллагуудыг энэ рүү татан оролцуулаад энэ чиглэлээр сан байгуулдаг, эргэн төлөгддөг ийм болгох, ийм эрх зүйн хувьд нь юм хиймээр байна.

Гуравт нь сая Баттулга гишүүний асуугаад байгаа энэ мэргэжлийн боловсролын, өөрөөр хэлбэл мэргэжилтэй ажилчин бэлтгэх тогтолцоо руу бас хийж байгаа юм зөндөө байгаа, ахиц байна, гэхдээ сургаж байгаа сургалтын байгууллагууд, мэргэжлийн сургалт үйлдвэрлэл дээр бэлтгэж байгаа мэргэжлийн юмнууд чинь төдийлөн шаардлага хангахгүй байна.

Ц.Нямдорж: - Ерөнхий сайд хариулъя.

М.Энхболд: - Тэгэхээр өнгөрсөн оны хичээлийн жилийн төгсгөлд их, дээд сургуульд элсэлтийн шалгалтыг ерөнхий шалгалтыг орон даяар нэгдсэн байдлаар зохион байгуулж авсан, энэ шинэ арга хэлбэрийн хувьд бас нэлээд хүүхдүүдийн сургалтын чанар, түвшинг тогтооход ахицтай ийм арга хэмжээ болсон гэж үзэж байгаа. Энэ жилийн хувьд бид нар бас энэ байдлаар үргэлжлүүлж шалгалт авахаар бэлтгэж байна. Өнгөрсөн жил гарсан зарим алдаа, юмнуудыг засч залруулах ийм асуудлыг Боловсрол, соёл шинжлэх ухааны яам, холбогдох байгууллага, сургуулиуд анхаарч ажиллаж байгаа. Хамгийн гол нь элсэлтийн шалгалтын гомдол, санал өмнөх жилүүдтэй харьцуулахад 2005-2006 оны хичээлийн жилийн төгсгөлд авсан шалгалтын дүн бас харьцангуй гайгүй байсан, энэ бол шалгалт дүгнэсэн, компьютерээр дүгнэсэн, хүүхдүүдийг оролцуулахдаа шударга байдлыг хангах энэ тал дээрээ нэлээд бас ахицтай болсон гэж үзэж байгаа.

Одоо 200 орчим шиг санаж байна, Энхтүвшин сайд тоог нь тодруул, 200 орчим санал гомдол ирсэн, тэр бүгдийг хүүхэд, эцэг эхтэй нь хамт шалгалтын материалы нь үзүүлж тэгээд үнэн бодит байдлы нь эцэг, эх хүүхдүүдэд ойлгуулж таниулах ийм арга хэмжээ авсан. Үндсэндээ шалгалт авсан зүгээс алдаа дутагдал байгаагүй гэж гарсан.

Хоёрдугаарт мэргэжлийн зохицуулалтын тухай Баярсайхан гишүүн асуулаа, би түрүүн мэдээлэлд нэлээд тодорхой дурдсан. Өнөөдөр ямар мэргэжил Монгол улсад шаардлагатай байна вэ, ямар мэргэжлийн боловсон хүчин шаардлагатай байна гэхээр нэг үе бид нар нийгмийн чиглэлийн, нийгмийн ухааны чиглэлийн, хүмүүнлэгийн чиглэлийн ийм чиглэлээр нэлээд хүмүүс их сонирхдог, тэр чиглэлийн сургуулиуд их байгуулагдаж байсан. тэнд хүүхдүүдийг суралцдаг, материаллаг бааз, тоног төхөөрөмж нэг их шаардагддаггүй учраас нийгмийн ухааны чиглэлийн сургууль сургалтууд нэлээд өргөн байсан. 

Тэгэхээр улсад өнөөдөр шаардагдаж байгаа мэргэжлийн хувьд инженерийн, технологийн, мэдээлэл технологийн, уул уурхай, эрчим хүчний чиглэлийн ийм мэргэжлийн боловсон хүчин нэлээд шаардлагатай гэсэн тооцоо судалгаа гарч байгаа. Энэ нь бас улс орны хэмжээнд бас өрнөж байгаа энэ бүтээн байгуулалтын ажилд тодорхой салбаруудын ашиглалттай уялдаж холбогдож ийм мэргэжлийн хүмүүс шаардлагатай болж байна. Тийм учраас энэ чиглэлээр тодорхой зохицуулалт хийж Сургалтын төрийн сангийн зээлийг олгохдоо ямар мэргэжлийн хүүхдүүдэд, ямар мэргэжлээр сурах хүүхдүүдэд олгох вэ гэдэг дээр анхаарч бодож боловсруулах ёстой гэсэн ийм байр суурийг барьж байгаа.

Энхтүвшин сайд хариулъя.

Ө.Энхтүвшин: - Ерөнхий сайдын хариулсан дээр би нэмж тодотгож гэх юмуу, 2, 3 зүйлийг хэлье. Ерөнхий шалгалтын тухайд сая Ерөнхий сайд хэллээ, өнгөрсөн жил 43 мянга, энэ жил ахиад 6 сарын 7, 8, 9-ний өдрүүдэд болно, цаашдаа ингээд явна. Ер нь мэргэжлийн чиг баримжааны тухайд бид нар ийм бодлого барьж байгаа. Энэ мэргэжлийн ерөнхий шалгалтыг Энхболд гишүүн ноднин ТИС дээр очиж үзсэн байгаа, маш сайн шалгалт боллоо гэдгийг дүгнэсэн байгаа, тэрийг бас нэг хэлчихье.

Мэргэжлийн чиг баримжааны хувьд одоо Монгол улсад хэдэн мэргэжлийн хувьд бэлтгэх хэрэгтэй байна, инженер, технологич, байгалийн шинжлэл, зарим төрлийн багш, хөдөө аж ахуйн мэргэжилтэн, энэ чиглэл рүүгээ онцгой анхаарна. Одоо их, дээд сургуулиудын мэргэжилтэн бэлтгэх хяналтын тоог өгөхдөө яг энэ чиглэлийг барьж байгаа. Зарим сургуулиудын хувьд ангиудыг хааж байгаа, жишээлбэл Шинжлэх ухаан технологийн их сургууль дээр нийгмийн ухааны ангиуд их сургууль нээгдсэн байгаа, тэрийг өнгөрсөн жилээс хойш хаасан, ер нь хаах нь зүйтэй гэж байгаа. Шинжлэх ухаан, технологийн их сургууль бол инженер технологич бэлтгэнэ үү гэхээс биш тэр соёлын менежер, нийгмийн ажилтан бэлтгэх хэрэггүй гэж бодож байгаа. Жаахан эсэргүүцэл гарч ирж байгаа. Бид нар энэ дээр хатуу зогсоно. Ийм чиглэлийн бодлого барина.

Сургалтын төрийн сангийн хувьд бид нар яг энэнтэйгээ уялдуулж үйл ажиллагааг жаахан өөрчилнө, хүссэн бүх хүнд тэр сургалтын зээл, буцалтгүй тусламж өгөхгүй, яг тэр саяын миний хэлдэг 5 чиглэл рүүгээ илүү түлхүүхэн шиг өгнө гэж ийм бодлого барьж байгаа. Одоо удахгүй Засгийн газрын хурлаар Сургалтын төрийн сангийн талаар цаашдаа хэнд ямар зээл яаж өгөх вэ гэдэг зээл, буцалтгүй тусламжийг өгөх вэ гэдэг шинэчилсэн журмын төслийг удахгүй Засгийн газрын хуралд хэлэлцэх гэж байгаа. 

Чөлөөлөхгүй дээ, одоо бол Сургалтын төрийн сангаас зээл авсан улсуудыг сонгууль дөхүүлж байгаад чөлөөлөхгүй, төлөх ёстой гэж бодож байгаа. Төлүүлнэ, гэхдээ тэр зээл авчихаад, эсвэл буцалтгүй тусламж авчихаад жишээлбэл өндөр хөгжилтэй орнуудад суралцаад эх орондоо ирээд үр бүтээлтэй ажиллаж байгаа тийм улсуудын тухайд харин жаахан журам руугаа өөрчлөлт оруулж байгаа, энэ нь зөв болов уу гэж бодож байгаа. Зарим нь баахан мөнгө авчихаад эх орондоо ч ирэхгүй, одоо хүртэл алга байгаа. Тийм учраас тэрийг эх орондоо ирээд ажиллаж байгаа улсуудаас ялгаж салгаж хандах нь зүйтэй болов уу гэж бодож байгаа. 

Мэргэжлийн сургалт үйлдвэрлэлийн тухайд бол хэлсэн, ер нь гадаад, дотоод талдаа улсын төсвөө ч гэсэн, төрийн бодлогоор гадаад орнуудад ч гэсэн сайн дэмжиж байгаа, Азийн хөгжлийн банк. Одоо Америкийн мянганы сорилын дансны нэг төсөл маань энэ байгаа шүү дээ, одоо 40 тэрбум байсан чинь одоо багассаар багассаар байгаад 10 орчим болоод байгаа, тэр маань бүтэх болтугай гэж залбирч байгаа. Тэгэх юм бол саяын 6-гаасаа зөрүүлээд бусад аймгуудад бас тэр мэргэжлийн сургалт үйлдвэрлэлийн төвүүдийг тохижуулах, засварлах тэр ажлыг хийнэ гэсэн ийм л бодолтой байгаа.

Ц.Нямдорж: - Баярцогт гишүүн, дараа нь Бат-Үүл гишүүн асууя.

С.Баярцогт: - Би мэдээллүүдийг сонслоо, ер нь бол үе үеийн Засгийн газар боловсролын салбарт тэртэй тэргүй маш их хэмжээний хөрөнгө оруулалт хийж идэвхтэй сайн ажилладаг, гэхдээ зарчмын хувьд нэмж ойр зуур шийдэж болмоор хэд хэдэн асуудлууд байна, энэ дээр би асуултын журмаар хэдэн асуудал хөндөе гэж бодож байна.

Нэгдүгээрт бид нар 2006 оны төсөв дээр баахан ярьж ярьж байгаад бүх орон даяар 4 суваг, аймгийн төвүүдэд 8 суваг гэж яриад нэг сувгаа боловсролын телевиз болгоно гээд, тэгээд тэр суваг чинь хоосон байгаад байгаа шүү дээ, тэгээд тэрэн дээр ямар ажлууд хийгдэж байна вэ, тэр цаашаагаа явах юмуу? Хэрвээ явахгүй бол тэрийг түр зуур боловсролын телевиз гартал нь бусад сувгуудад гаргах боломжий нь нээгээд хөдөө, орон нутагт олон суваг үзүүлдэг болох ч юмуу, тэр тал дээр Засгийн газар яаралтай зохицуулалт хийж болох уу гэж нэгдүгээр асуулт.

Хоёрдугаар асуулт нь ер нь боловсролын салбарын ажилчдыг Төрийн албаны тухай хууль орж ирнэ, тэр дотроо нам бус болгоно, болгохгүй гээд баахан саналууд байгаа. Тэгээд ер нь боловсролын салбарт ажиллагсдыг бүгдий нь төрийн албанаас гаргачих ийм боломж байна гэж би хувьдаа үзэж байгаа, төрийн албан хаагч биш болгож, ганцхан хүндрэл нь юу байна гэхээр төрийн албан хаагчийн нэг хүүхдийн сургалтын зардал байгаад байгаа шүү дээ. Тэгэхээр төрийн зээлийн сангаа ихэсгээд тэнд байгаа бүх мөнгөө тийш нь шилжүүлээд төрийн зээлийн сан том боллоо, одоо авч байгаа 1 дүгээр курст орсон хүүхдүүдийг 5 жилээр нь ингээд дуусгаад тэр мөнгий нь өгчихөөд 5 жилийн дараагаас эхлээд төрийн албан хаагч гэж тусдаа ялгарахгүй, ерөөсөө л дээр үед бид нарын улаан шугамд орсон бол сургуульд ордог байлаа шүү дээ, яг тэрүүн шиг магадлан итгэмжлэгдсэн дээд сургуульд орсон байх юм бол төрийн зээлийн сангаас мөнгөө ав, 5 жилийн дараа тэр төрийн зээлийн сан бол ээж, аав нь хаана ажиллаж байгаагаас үл шалтгаалаад тэндээс мөнгө авдаг энэ систем рүү шилжье гээд зарлачих бололцоо байна уу? Ингэх юм бол маш том өөрчлөлт болох юм биш үү гэж асуугаад байгаа юм.

Гуравдугаар асуулт нь дээд боловсролтой холбоотой 2 асуулт байгаа, тэгээд мэдээлэл дотор талархууштай юм байна, лицензийг ерөөсөө өгөхгүй байгаа гээд, ерөөсөө лицензийг дотоодын сургуулийг санаачилж байгаа санаачлагчид өгөхгүй гээд зарлачихмаар байгаа юм. Гадаадынханд зөвхөн нэр хүндтэй сургуулиудын салбарыг монголд оруулж ирж байгаа нөхцөлд өгнө гээд, энийг Засгийн газрын шийдвэр байдаг юмуу, эсвэл Боловсролын сайдын тушаал ч байдаг юмуу, нийтэд ойлгомжтой болгоод зарлачих.

Би тэгэхээр яагаад монгол хүмүүс хэлмэгдэж магадгүй гээд асуудал гарахгүй, тэр 171 дотроо хөдөлгөөн явагдана, үнэхээр чадалгүй нэг нь чадалтай руу шилжээд хөдөлгөөн явна, би кретер тогтооё гээд байгаа байхгүй юу. Одоо ингээд 3 жилийн дотор магадлан итгэмжлэх шалгуураа нарийсгаад байгаа. Одоо өөрөөр хэлбэл компьютерийн лабораторигүй бүх их, дээд сургуулиудыг 3 жилийн дараа тусгай зөвшөөрлий нь хасна гээд, дахиад 3 жилийн дараа биеийн тамирын заалгүйг нь бүгдий нь хасна гээд шалгууруудаа чангалаад бай гэж байгаа байхгүй юу. Тэгэх юм бол хоорондоо merge /нийлүүлэх/ хийгээд эсвэл сайн хөрөнгө оруулагч олоод сургуулиуд чанартай, цөөхөн болно. Тэгээд ийм бодлого явуулах бололцоо байна уу? Энийг хийгээчээ гэж хүсч байна.

Дээд боловсролтой холбоотой дараагийн хоёрдахь асуулт нь одоо Хуульчийг сонгон шалгаруулах тухай хууль орж ирж байгаа, тэгээд энэ хуулин дээр бид нар баахан ажилласан чинь сургууль төгссөнийгөө бүгдий нь эрх зүйч гэх юм байна л даа, тэгээд тэрэн дотроос нь сонгож авсныгаа хуульч гэх гээд байгаа юмуу, тэгээд манайх чинь эх газрын системтэй, яах вэ, англи системээс юугий нь авах вэ гээд эргэлзээд бид нар энэ хуулин дээр ажиллаж байгаа. Тэгэхэд аягүй их хүн хууль бол өөрөө бизнес болсон, бараг бүх сургууль хуулийн факультеттэй байна шүү дээ. Тэгэхээр 2010 оноос эхлээд зөвхөн коллежийн боловсролтой хүнийг хуулийн сургуулиудад авч сургана гэдэг ийм шийдвэрийг судлаад гаргаж болохгүй юу?

Ц.Нямдорж: - Ерөнхий сайд хариулъя.

М.Энхболд: - Баярцогт гишүүний асуултанд хариулахад боловсролын телевизийн тухай асуудлыг Боловсролын яам, Засгийн газар нэлээд анхааралтай өмнө нь бий болсон нөхцөл байдлыг судалж үзсэн. Зээл авсан, зээлээ төлөгдөх хугацаа өнгөрсөн, тэрнээс болоод авсан тоног төхөөрөмжүүд банкны барьцаанд орсон зэрэг ийм нөхцөл байдал гарсан. Тэгээд бид бол ямарч байсан энэ авсан тоног төхөөрөмжийг банкинд алдахгүй байх, боловсролын телевизийн үйл ажиллагааг явуулах ёстой гэдэг ийм байр суурины үүднээс тэр арилжааны банкны нөхдүүдтэй харилцан ойлголцож Боловсролын сайдыг энэ боловсролын телевизийн төлөөлөн удирдах зөвлөлийн дарга болгож, ингээд үйл ажиллагааг нь нэлээд жигдрүүлж ингэж эхэлж байгаа. Тэгээд орон нутагт явах нэг сувгийг яг боловсролын чиглэлээр нь ашиглая гэж бид нар тогтсон, ингээд энэ чиглэлээр тодорхой арга хэмжээ авагдана. Өөр тийш нь тэр сувгийг шилжүүлэх барих ийм асуудал байхгүй байхаа гэж бодож байна.

Боловсролын салбарын ажилтан, албан хаагч, багш нарыг төрийн албаны, төрийн үйлчилгээний албанаас гаргах тухай асуудлын хувьд, ер нь үндсэндээ төрийн үйлчилгээний албанд хамрагдаж байгаа боловсролын салбарын хүмүүсийн тоо олон биш, төрийн албанд ажиллаж байгаа хүүхдийн сургалтын төлбөртэй холбогдуулаад хэлэхэд 2000-2004 оны хооронд төрийн ажил, албыг гэрээгээр гүйцэтгэхтэй холбогдуулсан Засгийн газрын шийдвэр гарч, энэ дээр нэлээд бухимдал юм гарсан. Энийг тухайн үед нь Засгийн газрын хувьд УИХ-д төсвийн тодотголын үеэр 2006 онд оруулж 4.7 тэрбум төгрөг шиг санаж байна, ийм хэмжээний хөрөнгө гаргаж, тэгээд гэрээгээр ажиллагсдын хүүхдийн сургалтын төлбөр, цалингийн нэмэгдлийн асуудлыг төрийн албаны нэгэн адилаар шийдсэн. Ер нь цаашдаа энэ төрийн албанаас гаргаж хүүхдийн сургалтын төлбөрийг даах тухай асуудлаар зохион байгуулж болох юм байна гэсэн ийм ойлголттой байгаа.

Гуравдугаарт их, дээд сургуулиудад лиценз, зөвшөөрөл олгох тухай асуудал дээр Засгийн газар нэлээд хатуу байр сууринаас хандаж байгаа. 2004-2005 оны хичээлийн жилд 184 их, дээд сургууль, коллеж байсан. 2005-2006 оны хичээлийн жилд 180 болж буурсан, энэ хичээлийн жилд 170 орчим болж 10 орчмоор буурсан байгаа. Цаашдаа их, дээд сургуулийн тоог өсгөх биш, сургалтын чанар дээр илүү их анхаарал тавих ёстой гэдэг ийм байр сурины үүднээс их, дээд сургуулиудад нэмж лиценз олгохгүй байх. Одоо ажиллаж байгаа сургуулиудын аттестатчиллыг чанартай явуулах ийм арга хэмжээг авч хэрэгжүүлнэ гэж ойлгож багйаа.

Хуульчид сонгон шалгаруулахтай холбогдсон асуудлыг Энхтүвшин сайд хариулъя.

Ө.Энхтүвшин: - Маш их хэмжээгээр бэлтгэгдсэн боловсон хүчний нэг нь энэ хуульчид байгаа л даа. Эдийн засагч, нягтлан бодогч, нийгмийн ухааных, хуульч, олон хэлний орчуулагч зэрэг бол нийгмийн эрэлтээс нэлээд их давсан хэмжээнд бэлтгэгдсэн байгаа. Тийм учраас одоо тэрийг нэмж бэлтгээд байх биш, чанаржуулах тал руугаа бодлого явж байгаа. 

Багш нарыг нам бус болгох уу, яах вэ гэсэн юм байгаа, Баярцогт гишүүн бид 2-ын санал яг нэг байгаа, ерөөсөө багш нарыг нам бус болгох хэрэгтэй, багш нар бол зөвхөн ардын үр хүүхдүүдийг төлөвшүүлэх, сургах тийм л үүргийг гүйцэтгэх болохоос биш ямар нэгэн улс төрийн намын төлөөлөгчдийг дагуулж сонгуульд нэр дэвшигчдийг дагаж харайж байдаг тийм улсууд байх ёсгүй гэж бодож байгаа. Тэрэн дээр бид 2-ын санал нэг. Гэхдээ энэ бол тэр сургалтын төлбөрийн асуудал ч хамаагүй. Төрийн албанаас гаргана гэсэн үг биш, тэр бол төрийн албандаа байна. Гэхдээ тухайн албыг хашиж байгаа үедээ намын харъяаллаасаа түр түдгэлзэнэ гэсэн учраас тэрэн дээр ямарч зөрчил байхгүй.

Ц.Нямдорж: - Бат-Үүл гишүүн асууя.

Э.Бат-Үүл: - Даргаа, энэ юу билээ, Ерөнхий сайдын цаг чинь цаг 30 минут болоод дуусна тийм үү, би гэхдээ хараад байсан нэлээд явж, тийм учраас цагт хавчигдаж байгаа учраас асуулт, үг хэлэх хоёроо зэрэгцүүлэх үү гэж сонголт хийх гээд байгаа байхгүй юу. Тэгээд ийм байгаа шүү, уг нь өнөөдрийн мэдээлэл дээр УИХ-ын гишүүд нэлээд өргөн бүрэлдэхүүнтэй сууж, асуудлыг нэлээд илэн далангүй нухацтай ярих ёстой байсан л даа. Яагаад гэхээр энэ манайд хамгийн хүнд байдалд орсон, удаа дараа хүнд байдалд орж байгаа, байнга будилж байгаа. Яах аргагүй, бүр нийтийн сэтгэл санаа зовоосон асуудал бол энэ боловсролын салбар байхгүй юу, үнэхээр. Бүр дээрээс нь би зориуд хэлмээр байгаа юм.

УИХ дээр их, дээд сургуулийг төлөөлсөн төлөөлөгчид их байдаг, ашиг сонирхлын зөрчлөөсөө болж боловсролын салбар дахь шинэчлэл зөв ч, буруу ч аль аль талаас нь нөлөөлөөд байдаг. Сая Боловсролын хуулийг шинэчилсэн найруулгыг хэлэлцэж байхад тэр их тод харагдаж байсан л даа. Ашиг сонирхлын зөрчил нь төвөг учруулж байгаа нь харагдаж байсан. тэгээд би нэг зүйлийг зориуд хэлье гэж боддог юм. Манай их сургууль, дээд сургууль бол яг үнэндээ хадгаламж зээлийн хоршоо шиг болсон байгаа шүү дээ. Тэр эцэг эхчүүдийг мэхэлж, хуурч, хүүхдүүдийг авчирч сургаж байдаг, тэгээд яах вэ нөгөө хүүхдээ диплом авах,  нөгөөдөхөд нь давхиж очдог. Би бол тэр 171 сургууль бол тооцоо гаргаж үзсэн үү, үгүй юу, Ерөнхий сайдаа. Ер нь эцэг эхчүүдийн хичнээн тэрбум төгрөгийг үрж байгаа болоо, тэнд. Энийг нэг тооцоог гаргачих ёстой болов уу?

Ц.Нямдорж: - 600 орчмоор тооцчих, дундаж нь.

Э.Бат-Үүл: - Хадгаламж зээлийн хоршоогоор алдсан мөнгө 60 тэрбум гэж байгаа, би бол энэнээс хол гарсан байхаа гэж бодож байгаа юм. Манай эцэг эхчүүдийн хүүхдүүддээ диплом авч өгөхийн тулд ажилласан төлбөр бол аймаар болсон байхаа гэж би бодоод байгаа юм. Тэгээд ийм байгаа юм л даа. 

Би энэ Төрийн сургалтын сантай холбогдуулаад уг нь асууж үг хэлэх ийм байдлаар ярихгүй бол болохоо байчихаад байгаа юм. Боловсролын хуулийн шинэчилсэн найруулгыг ярьж байхад төрийн сургалтын сангийн зориулалтыг өөрчилье, нэн ялангуяа төрийн сургалтын сангийн зориулалтыг өөрчлөхдөө би Баярцогт эд нараас арай өөр бодолтой байгаа юм. Нэг сум, орон нутагт боловсон хүчин бэлтгэх чиглэлээр өөрчилбөл яасан юм бэ гээд байгаа юм. Яагаад гэвэл манай сум, орон нутагт сайн эмч, багш нар байхгүй байгаагаас болоод эцэг эхчүүд багшаа, тэр боловсролоо, эмнэлгийнхээ үйлчилгээг дагаж хөдлөх хандлага маш хүчтэй болсон, энэ бол нийгмийн нэлээд том асуудал болсон. Уг нь хуучин цагт ч гэсэн байсан, их сайн практик л даа. Сурсан хүмүүс, багш нар хөдөө орон нутагт, хөдөө орон нутагт эмч нар ажиллаад, ингээд цаашаа шат ахиад явдаг ийм зүйл байсан юм. Тийм учраас төрийн сургалтын санг бол сум, орон нутгийн боловсон хүчинг бэлтгэхэд чиглүүлэх, энэ чиглэлээр өөрчлөх ёстой юм байсан юм биш үү? Би Нямдорж даргаа, дэгийнхээ дагуу цагаа авъя. Яагаад гэхээр дэг дээр чинь үг хэлнэ, асууна гээд хоёуланг нь, бүр шаардлагатай бол 30 минут хүртэл нэмж болно гээд нийлүүлсэн байдаг шүү дээ. Гишүүн 30 минут биш л дээ, Зөвлөл 30 минут авах эрхтэй байдаг шүү дээ.

Ц.Нямдорж: - Энэ дэгийн 46-гийн 6-гийн 3 дээр 5 минутанд багтаан ээлжлэн асуулт асууж, үг хэлж болно гэж байгаа. 

Э.Бат-Үүл: - Би асуултаа дуусгая. Нэгдүгээрт төрийн сургалтын санг ингэж өөрчилбөл яасан юм бэ гэсэн саналыг Энхтүвшин сайдаа юу гэж бодож байна, орон нутагт боловсон хүчин бэлтгэе гээд.

Хоёрдугаарт энэ их, дээд сургуулиудын чансааг жил бүрийн 4 сард юмуу, 5 сард их, дээд сургуулийн сургалтын өмнө гаргаж зарладаг байвал яасан юм бэ, чансааг нь, 171 дээд сургуулийн чансааг зарлаж байя, орон даяар албан ёсоор. Өөрөөр хэлбэл тэр их, дээд сургуулийг өнгөрсөн жил төгсөөд ажилд орсон байдал, төгсөгчдийнх нь, тэгээд янз бүрийн үзүүлэлтээр нь шалгаруулалт хийгээд тэгээд их, дээд сургуулийнхаа чансааг зарлаж байя, тэгэх юм бол эцэг эхчүүд тэр чансааг хараад муу сургууль руу мөнгө төлж явуулахгүй. Их, дээд сайн сургууль руу явдаг ийм чансаа тогтоох үйл ажиллагааг Боловсролын яам хийвэл яасан юм бэ? Яагаад гэхээр энийг төрийн бус байгууллагаар хийе гэхээр зэрэг төрийн хүч хэрэгтэй юм байна лээ. Нөгөө их, дээд сургуулиудаас мэдээлэл цуглуулж авч, чансаа тогтооход яах аргагүй Боловсролын яам хийхээс өөр аргагүй юм билээ. Ийм жишиг рүү тогтвол яасан юм, энэ бол илүү их тийм лиценз өгөхгүй байхаас илүү их тийм зах зээлдээ нийцсэн төрийн зохицуулалт шүү дээ, ингэж үзвэл яасан юм гэсэн хоёрдахь асуулт байна.

Гуравдахь нь энэ мастер сургалтанд хамрагдаж байсан энэ Ардчилсан холбоо эвсэл засгийн эрх барьж байх үед идэвхтэй хамруулсан юм, энэ сүүлийн үед ямархуу хэмжээнд яваа вэ? Өнгөрсөн жил жишээ нь өндөр хөгжилтэй орнуудад мастерын сургалтанд хамрагдсан хүмүүс хичнээн байсан бэ? Энэ тоог хэлж өгөөч гэж хүсмээр байна.

Бас энд Ерөнхий сайдын илтгэл дотор сонин юм явж байгаа юм, олон улсын хэмжээнд өрсөлдөх чадвартай үндэсний их сургууль бий болгоход тусгайлан хөрөнгө оруулах замаар дээд боловсролын үйлчилгээний шинэ жишгийг тогтоох гэж байгаа юм, энэ шинэ жишгийг тогтоох, энэ их, дээд сургууль байгуулах төлөвлөгөө байгаа юу? Төрөөс хөрөнгө оруулж, тодорхой төлөвлөгөө байвал энийг хэлж танилцуулж өгөөч гэдгийг гуймаар байна.

Энд бас нэг Ерөнхий сайдын мэдээлэл дотроос ер нь боловсролын, түрүүн Энхтүвшин сайд хэлсэн л дээ, ийм ийм мэргэжлийн хүмүүс бидэнд хэрэгтэй байна гээд, энэ чиглэлээр тодорхой судалгаа, тоо баримт бий юу? Жишээ нь бидэнд ийм ийм хэмжээний боловсон хүчин хэрэгтэй байна гэж.

Тавдахь асуулт нь энэ мэргэжлийн сургалт үйлдвэрлэлийн төвийн хөрөнгө оруулалтыг хэр хэмжээнд хүргэхээр төсвийн тодотголд орж ирэх гэж байгаа вэ? Яагаад гэвэл энэ чиглэлээр бид нар нэлээд тийм шийдвэртэй, шуурхай явах хэрэгтэй байгаа юм. Энэ мэргэжлийн сургалт үйлдвэрлэлийн төвийг сэргээх чиглэлээр бид нар маш их эрчимтэй ажиллахгүй бол одоо бид аргагүйн эрхэнд гаднаас ажиллах хүчин авахдаа хүртэл хүрэх гээд байна шүү дээ. Мэргэжилтэй ажилтан дутчихаад, энэ чинь маш их төвөгтэй асуудал болчихоод байна шүү дээ, ийм асуултууд байна, энэнд хариулт өгөөч.

Ц.Нямдорж: - Энхтүвшин сайд хариулъя.

Ө.Энхтүвшин: - Сургалтын төрийн сангийн хувьд яг таны хэлж байгаа тэр чиглэл орж байгаа. Ялангуяа орон нутагт маш их хэрэгцээтэй байгаа мэргэжлээр бэлтгэхэд тэр лүү түлхүү анхаараад, жишээлбэл хүний эмч байна, сумуудад энэ их дутагдалтай байна. Тийм учраас энэ жил Анагаах ухааны их сургууль бас тийм юу гаргасан байна лээ, зориуд очоод, төгсөөд тэр сумандаа очиж ажиллана гэвэл тэрэн дээр нь дэмжлэг үзүүлье гэж байгаа, жишээлбэл. 

Хоёрдугаарт миний түрүүний хэлдэг тэр инженер, технологич, хөдөө аж ахуйн мэргэжилтэн, байгалийн шинжлэлийг түлхүү өгье, гуравдугаарт, нэг өгсөн бол 5 жил дараалан өгдөг биш, сурлагын дүнг нь харъя, нэгдүгээр курсээ яаж сурав, хоёрдугаар курстээ яаж сурав, тэгээд тэр голч дүн нь ямар байна вэ гэдэг дээр тэрнээс хамааруулаад дараагийнх нь төлбөрийг хийх үү, үгүй юу гэдгийг шийдье гэсэн ийм бодлого явж байгаа. Удахгүй Засгийн газрын хурлаар энэ орно.

Чансаа зарлана гэдэг бол ер нь их, дээд сургуулиудыг чанаржуулах, тоог цөөлөхтэй л холбоотой асуудал л даа. Ер нь одоо ингээд болох гэж байгаа 6 дугаар сарын 7, 8-ний өдрүүдэд болох гэж байгаа ерөнхий шалгалтын дүн бол зарлаж байгаа юм, ер нь бол. Зарим сургуулиуд дээр бүртгэл нь жигтэйхэн их, нөгөө хяналтын тооноосоо хэд дахин давчихдаг, зарим сургууль дээр зарлаад байдаг, рекламдаад байдаг очдоггүй, энийг нь харин сурталчлах юм бол энэ үндсэндээ тэр сургуулиудын байдлыг илэрхийлж байгаа хэрэг. Энийг бид бас хийж болно. Оюутны холбоотой, өнгөрсөн жил хийсэн шүү дээ.

Энэ жил ингэж байгаа бид нар. Танай сургуулийг өнгөрсөн жил төгссөн хэдэн хүнд өгсөн, тэр улсуудын хэн хэн хаана, хаана, ямар ажилд очсон бэ гэдэг тэр бүртгэлийг гаргаж өг гэж шаардаж байгаа. Хэдэн хувь нь ажлын байраар хангасан бэ гэдгийг гаргаж өг гэж байгаа, энүүгээр нь тухайн сургуулийн байдлыг нь, тэр бол олон нийтэд үнэхээр том үзүүлэлт, энийг бас хийж байгаа. 

Гуравдугаарт нь өндөр хөгжилтэй орнуудын мастер, тэр бол 1997 оноос хойш нийтдээ 900-гаад хүн явуулж байгаа. Одоо хүртэл, жилд та бүхний баталж өгсөн төсөв бол 200 хүн гэж байгаа, 200 хүн гэдэг бол өмнөх жил нь сурсан, тэрний дараагийн жил сурсан, шинээр сурч байгаа гээд 3 жилийнх орохоор жилдээ 40, 50 хүн шинээр нэмэгдэж байгаа юм. Яагаад гэхээр өмнөх жилүүдийнх нь төлбөр тэр чинь давхар хийгддэг учраас. Энэ бол 200 орчим байгаа. Энэ дотроо бид нар түрүүн хэлсэн, 5 жилээ энэ жилээс маш хатуу барьж байгаа.

Инженер, технологич, энэ үнэхээр бид нарт тооцоо байгаа, би өнөөдөр инженер технологчийн талаар юу алга, гэхдээ би илтгэл тавьж байсан, тэр тоогоо мартчихаж, үнэхээр өнөөдөр хамгийн их шаардлагатай байгаа гэдэг нь тэр инженер,технологич, хөдөө аж ахуйн мэргэжилтэн, байгалийн шинжлэл гэдэг нь үнэхээр харагдсан юм, тооцоотой юм, тэр бол. Тийм учраас тэрэн дээр үндэслэж бид нар ийм бодлогоо гаргаад байгаа юм.

ТМС-ийн тухайд энэ жил төсвийн тодотголд юу оруулах вэ гэвэл тэр юугий нь оруулаад өгвөл бид маш их баярлана, нөгөө нэг тэтгэлэг олгоно гэсэн шүү дээ, тэрийг л оруулаад өгвөл бид нар их баярлана. Бид нар сая тооцоо, судалгаагаа хийгээд тэр тэтгэлгийн хэмжээ хэд байх вэ гэдэг дээр саналаа бэлдсэн байж байгаа.

Ц.Нямдорж: - Эрдэнэбүрэн гишүүн асууя.

Р.Эрдэнэбүрэн: - 2 жижигхэн асуулт асууя. Нэгдүгээрт нь бага, дунд сургуулийн үдийн цай хөтөлбөр гээд юмнууд явж байгаа л даа, мэдээж ирээдүйд сайн болох биз. Дээр нь нэмээд ийм зүйл хийх боломж бий юу, энийг юу гэж боддог вэ? School bus гэж ярьдаг, бага, дунд сургуулийн хүүхдүүдийг сургуулиудад тийм стандарт тавьж өгөх, автобус гаргаж тавьж өгөх тийм боломж хэр байдаг юм, ялангуяа гэр хорооллын хүүхдүүд, бага, дунд сургуулийн хүүхдүүд, ялангуяа бага ангийн хүүхдүүд уул овоо даваад машин тэрэг ихтэй болсон, осол аваарьт орох явдал их байна. Тэгэхээр энэ талаар тооцоо, судалгаа гаргасан зүйл байдаг уу, жишээлбэл тэдэн оноос эхлээд ийм байдалтай болгоно гээд зорилт тавиад явбал бас болохгүй юм биш юм шиг байгаа юм. Ийм судалгаа, бодож байгаа зүйл байдаг уу гэсэн нэгдүгээр асуулт. Энийг хэрэгжүүлбэл чухал юм шиг санагдаад байгаа юм.

Хоёрдугаарт нь Зөвлөлийн илтгэлд бас орсон л доо. Их, дээд сургуульд сурч байгаа хүүхдүүдийн дийлэнх олонхи нь охидууд боллоо гээд энэ дээр их санаа зовж байна гээд, энэ бас их санаа зовохоос өөр аргагүй болсон асуудал болоод байгаа юм. Эрэгтэйчүүдийн дунд сургууль байгуулах боломж байдаг уу, энэ талаар судалгаа хийсэн зүйл байдаг уу? Энэ эрэгтэйчүүдийн сургууль байгуулсан тохиолдолд хөнгөлөлт, лиценз зөвшөөрөл нь илүү хөнгөн, боломжтой, дэмжлэгтэй гэдэг юмуу, ийм байдлаар эмэгтэй хүүхдүүдийн квот тогтоохоосоо илүү ийм сургууль байгуулах замаар бас асуудлы нь шийдсэн орнууд их байдаг л даа. Ийм 2 асуултанд хариулаад өгнө үү.

Ц.Нямдорж: - Энхтүвшин сайд хариулъя.

Ө.Энхтүвшин: - Яг үнэндээ school bus хийхээр төлөвлөсөн зүйл байхгүй. Харин гэрийн хороолол, Улаанбаатар хотын захын хорооллын гэдэг юмуу даа, тэр айл өрхийн хүүхдүүдийн хувьд аль болохоор тэнд нь сургуулийг ойртуулж барьж өгөх тийм л бодлогыг барьж байна. Тэгээд автобус, ийм юм бол ойрын, энэ жил, ирэх жилийн хувьд тийм бодлого барьж байгаа.

Хоёрдугаарт нь их, дээд сургууль, жендерийн харьцаа л даа. Ерөнхийдөө дунд сургуулийн ахлах ангид ч ийм харьцаа алдагдчихаад байгаа юм, их, дээд сургуулиуд дээр ч алдагдаж байгаа. Ерөнхийдөө 70:30 гэсэн ийм харьцаа байгаад байгаа юм. Боловсролыг хөгжүүлэх мастер төлөвлөгөөнд 2015 он хүртэл хөгжүүлэх мастер төлөвлөгөөнд энийг яаж бид нар тооцсон бэ гэхээр эрэгтэйчүүдийн жил жилд тийм хэмжээгээр нэмэгдүүлсээр байгаад энэ харьцааг ойртуул гэсэн ийм тооцоо байгаа. 2015 он хүртэл. Тусгайлан эрэгтэйчүүдийн сургууль гэсэн юм бодоогүй. Ямарч байсан эрэгтэйчүүдийн сурч байгаа харьцааг нь нэмэгдүүлье гэсэн, тоог нэмэгдүүлье гэсэн ийм бодлого мастер төлөвлөгөөнд орсон байгаа.

Р.Эрдэнэбүрэн: - School bus-ын талаар тооцоо гаргаж чадах уу?

Ө.Энхтүвшин: - Яг өнөөдөртөө тооцоотой гэж худлаа яриад яах вэ,тийм юм одоо байхгүй байгаа, яах вэ хийж өгье.

Ц.Нямдорж: - З.Энхболд гишүүн асууя.

З.Энхболд: - Би ийм режимээр маш хурдан явахгүй бол 5 минутанд санал, асуулт бүгдээрээ багтах ёстой, миний микрофоныг унтраахгүй байж байгаад маш хурдан асуулт хариулт аваад тэгээд дараа нь саналаа хэлчих гээд байна л даа, даргаа, тэгэхгүй 5 минут асуугаад 5 минут хариулна гэхээр үр дүнгүй болчих гээд байна.

Хэдхэн товчхон юман дээр танай байр суурийг мэдье, Боловсролын сайдын. Нэгдүгээрт хөдөөгийн ерөнхий боловсролын сургуулийн өвлийн амралтыг мал төллөхтэй  зэрэгцүүлж өгөөч гэдэг хүсэлт маш их ирэх юмаа. Мал төллөхдөө хүүхдүүдийнхээ хүчийг ашиглах гээд байна шүү дээ. Тэгээд хотын сургуулийнхтай яг адилхан хугацаанд хийчихээр мал төллөхөөс зөрөөд байх юм, тэгээд хөдөөгийн сумын сургуулиудын хувьд ялгаа гаргаж болдоггүй юмуу? Заавал нэг өдөр, нэг цагт эхэлж дуусах ёстой юмуу, энэ дээр болно, болохгүй гээд маш хурдан хариулчихмаар байна.

Хоёрдугаарт мэргэжлийн сургалт, үйлдвэрлэлийн төвийн нэг оюутанд хэдэн төгрөг зарцуулдгийг тоогоор нь хэлж өгөөч. 

Гуравдугаарт, үргэлжлүүлээд асууя, саяын 2 асуултанд хариулт авъя.

Ц.Нямдорж: - Сайд хариулъя.

Ө.Энхтүвшин: - Мал төллүүлэхтэй холбогдуулж цаг хугацаатай уялдуулах тэр бололцоотой. Аймгууд өөрсдөө саналаа тавих юм бол яам зүйтэй гэнэ. 

З.Энхболд: - Уян хатан байж болно, мэргэжлийн сургалт үйлдвэрлэлийн төвийн нэг хүүхдэд.

Ө.Энхтүвшин: - Яг хэдэн төгрөг вэ гэдэг надад юу алга байна, ямарч байсан хувьсах зардлыг 100 хувь, тогтмол зардлыг 100 хувь байж байгаа, дээр нь энэ жилээс 2006 оны 12 дугаар сард батлагдсан хуулиар тэтгэлэг олгох байгаа.

З.Энхболд: - Нийт зардлаар хүн сургаад гаргахад хэдэн төгрөг зарцуулдаг юм, нэг мэргэжилтэй ажилчин бэлтгэхэд.

Ө.Энхтүвшин: - Манай ажлын хэсгээс хариулъя.

С.Төмөр-Очир: - Мэргэжил сургалт үйлдвэрлэлийн төвүүд нэг хүүхдэд дунджаар 213 мянган төгрөг. 1 жилдээ.

З.Энхболд: - 2 жилийн хугацаанд уу, 500-гаад орчим мянган төгрөгөөр мэргэжилтэн бэлтгэх нь.

Тэгэхээр би энэ арга хэрэгслээ өөрчилбөл яасан юм гэдэг санал тавих гээд байгаа юм, та нар бас байр сууриа илэрхийлнэ үү. Бид нар дандаа орцы нь санхүүжүүлээд байна шүү дээ, барилгы нь засч өгөөд, хүүхдэд нь 500 мянган төгрөг зарцуулж өгөөд байна, дараа нь тэр хүүхэд ажилтай болж байна уу, үгүй юу, хэн ч сонирхохгүй байгаа юм л даа. Тэгэхээр би ингээд гадуур компаниудаар яваад уулзалт хийгээд үзэхээр ингэж байна л даа, манайх хажуудаа ТМС-ээ байгуулъя, энэ ТМС-ийн хүүхдийн зардлыг өгчих гэж байгаа, тэгээд бид нар төгсгөсөн 100 хүнээ 100 хувь ажилтай болгоё.

Тэгэхгүй бол ямар хүндрэл учирч байна гэхээр өөрийнхөө мөнгөөр хүн сургачихаад өөр компани руу яваад өгчихдөг юм байна л даа. Тэгүүлэхгүйн тулд чи манай компаний дэргэдэх барилгын ТМС-д сурна, төгсөөд манайд ажилтай болно, төгсөөд ийм цалин авах нь тодорхой, тэрнийхээ зардлыг улсаас өгчихөөч гээд байгаа, хувийн ТМС-үүд бас өсч байгаа л даа. Тэгэхээр нь би бас бүр хөгжүүлээд ингэж бодоод байгаа юм л даа, тэгэхгүй бол дундуур нь янз бүрийн юм ороод ирж магадгүй. Худлаа хоосон тоо үүсгээд мөнгө аваад байж магадгүй. 2 жилийн өмнө хүүхэд аваад 2 жил сургаад барилгын ажилчин болгоод амжилттай ажиллах юм бол улсаас хүүхэд болгоны тоогоор 500 мянгы нь үр дүнгээр нь санхүүжүүлдэг. Дундаасаа гардаг, худлаа гардаг, тэр болгоныг хаахын тулд ийм маягаар мэргэжлийн сургалтаа санхүүжүүлж болдоггүй юмуу? үр дүнгий нь санхүүжүүлье, оролты нь биш, гаралты нь. Улсын хувьд эрсдэл маш багасгана шүү дээ.

Ө.Энхтүвшин: - Гарцыг санхүүжүүлнэ гэдэг бол сайхан санаа байна. Одоогоор ерөөсөө хувьсах зардал, тогтмол зардлыг санхүүжүүлж байгаа. Тэрэн дээр бид нар тооцож үзвэл. 

Сүүлийн үед ийм хандлага бий болоод байна. Мэргэжлийн сургалт үйлдвэрлэлийн төвүүдийг төрөөс дэмжинэ гээд зарлахаар ялангуяа хууль гараад тэтгэлэг өгнө гэхээр их, дээд сургууль, коллежүүд хүртэл зарим нь өөрийнхөө чиглэлийг өөрчлөөд ТМС болно гэж над дээр орж ирж байна. Зарим коллежүүд дэргэдээ ТМС гэж хэлээд байгаа, мэргэжлийн сургалт үйлдвэрлэлийн төв байгуулна гээд орж ирж байна. Энэ бол яг төрөөс авах санхүүжилтийг авъя гэсэн ийм л юм явж байна гэсэн үг л дээ. Тийм учраас энэ дээр яг ямар чиглэлээр вэ гэдгийг яам тогтоож өгөхгүй бол зүгээр л дандаа ингээд гурил хайраад байдаг байх юм бол энэ бас дэмий л дээ. Тэнд ч гурил хайраад, энд ч боов хийгээд, яг одоо хөдөө аж ахуйн механикжуулагч жишээлбэл маш их хэрэгтэй байна. Ямар чиглэлийн мэргэжилтэй ажилчин хэрэгтэй вэ гэдэг дээр түрүүний их, дээд сургуулийн чиглэлийг тогтоож байгаатай адилхан, яг тийм дээрээ бид нар тогтоох шаардлагатай болж байна. 

Хоёрдугаарт энэ дээр бас хяналт хэрэгтэй болж байна, тэгэхгүй бол бас ахиад манайх чинь нэг тийшээгээ туйлшрахдаа адилхан, бүгдээрээ ТМС байгуулсан юм шиг, тэр нь эргээд тэр нь нээрээ үнэхээр ажлын байраар хангаж чадаж байна уу, үгүй юу гэдэг нь өөрөө бас анхаарлын гадна үлдэх гээд байгаа юм. Тийм учраас тэрийг давхар, зөвхөн ТМС дээр ч биш, их, дээд сургууль, коллеж, ТМС дээр тэр танайх хэдэн хувь нь ажлын байраар хангагдсан бэ гэдэг юман дээр зайлшгүй олгох нь зүйтэй гэж бодож байна.

З.Энхболд: - Би тэгээд яагаад орц, гарцын тухай яриад байна гэхээр улсын төсвийн орлогынхоо 20 хувийг бид нар боловсролд зарцуулж байна. Гарч байгаа үр дүн одоо бүгдээрэнгийн нүдэнд ил байна шүү дээ, 2000 онтой харьцуулахад 2.5 дахин өсгөчихөөд байхад үр дүн бас л хангалтгүй байгаа, тэгэхээр ерөөсөө мэргэжлийн сургалт үйлдвэрлэлийн байшин барилгыг засахдаа биш тэр хүнийг ажилд авсан том барилгын компани, замын компани, цахилгааны компани, мэдээллийн технологийн компаниудад нь ажилд авсны урамшуулал тэр 500 мянган төгрөг өгөөд явчихъя, тэгэх юм бол юу гэж бодсон юм.

Гуравдугаарт нэг том мөнхийн асуулт, сургалтын төлбөртэй холбоотой. Сургалтын төлбөрийг Боловсролын яамнаас захиргаадаж бууруулдаг л даа, оюутнууд жагсаад ирэхээр. Тэгэхээр эцсийн дүндээ юу болохоор чөтгөрийн цагирагаасаа гарч чадахаа больж байгаа, бага сургалтын төлбөр, муу багш, муу оюутан, муу мэргэжилтэн гээд, энэ бүхний гогцоо нь юундаа байна гэхээр сургалтын төлбөрт төр оролцохоо больчихмоор байгаа юм. Тэгээд сайн сургууль нь өндөр үнэтэй, муу нь хямдхан байг. Өндөр үнэтэй, сайн сургуульд боломж муутай хүн сургадаг бололцоогий нь төрөөс энэ 13 тэрбум төгрөгөөр гаргаж өгөөд явчих, тэр хүн төрийн албан хаагчийн хүн байна уу, хэний хүүхэд байх нь сонин биш. Тэр хүүхэд мэргэжлийн ерөнхий шалгалтаар эхний 4000-д орсон байх ёстой, би бүр маш тодорхой тоо хэлэх гээд байгаа.

Өнөөдөр бид нар 13 тэрбум төгрөгөөр 40 мянган хүүхэд санхүүжүүлж байна, 4000 хүүхэд болгочихъё, ерөнхий шалгалт чинь шударга болсон шүү дээ, энэ жил улам сайн болох байх гэж найдаж байгаа. Хамгийн эхний 4 мянгыгаа авчихъя, хэнд ч гомдолгүй шүү дээ, чиний эцэг эх хэн байх вэ гэдгийг хэн ч шалгахгүй, чи зүгээр л эхний 4 мянгад багт, тэгэх юм бол нэг хүүхдэд 350 мянга биш, 3 сая 500 мянган төгрөг өгнө, ийм мөнгө зарцуулах эрхтэй эрхийн бичигтэй хүүхдэд монголд том үнэтэй сургууль байгуулагдана, гадаад руу явж сурч болно, маш их эрх чөлөө нээгдэж байгаа юм л даа. Ийм эрс ялгавар хийхгүй бол энэ дээд боловсролын систем бол ойрын үед юунаасаа салахгүй, бид нарын өнөөдрийн ярьсан бүх юм бол завсрын чанартай юм болж байгаа, арга хэмжээнүүд болж байгаа, ийм юм хийх талаар та нар судалж үзээчээ, одоо мэдээж хариулт байхгүй байх гэж бодож байна л даа.

Дөрөвдүгээрт нэг анхаарал хандуулъя гэсэн, англи хэлний сургалт маш чанаргүй байна, англи хэл хэдхэн жилийн дараа дэлхийн 6 тэрбум хүний 2 тэрбум нь ярьж эхлэх гэж байна шүү дээ. Хятадуудтай харьцахын тулд бид нар хятад хэл биш англи хэл сурах шаардлагатай болж байна. Яагаад гэвэл хамгийн олон хүн амдаа харьцуулсан улс бол Хятад улс болох гэж байна. Тийм учраас англи хэлний багш нарын давтан сургалтанд мөнгө гаргаачээ, яг одоо. Энэ төсвийн тодотголоос эхлээд, тэгэхгүй бол нөгөө чанаргүй бүтээгдэхүүн чинь үйлдвэрлэгдсэн чигээрээ яваад байна. Иймэрхүү бодлогын чанартай юмнууд байна.

Дээр нь бид нар дээд боловсролд зориулж 13 тэрбумыг гаргаж байгаа, мэргэжлийн сургалт үйлдвэрлэлд зориулж 14 тэрбум төгрөг тавьчихъя, гэхдээ энийг байшин барилга санхүүжүүлэхгүй, тухайн компаний ажилд авсан хүнд нь зориулахаар, мөнгө нь байж байдаг, компаниудыг улам олон хүнийг ажилд сургаж авахад зориулж өгч байна гэсэн үг. Иймэрхүү саналууд дээр яваандаа яаман дээрээ хэлэлцүүлэг хийгээрэй гэж хүсч байна.

Ц.Нямдорж: - Мөнхтуяа гишүүн асууя. Сая саналууд хэллээ, Энхтүвшин сайд, тэрийг анхаараад ажиллачих.

Б.Мөнхтуяа: - Баярлалаа. Боловсролын салбарыг чанартай болгоход мэдээж санхүүжилтийн асуудал онц чухал байгаа, би ноднингоос энэ саналыг хэлээд байгаа л даа. Гаднаас авч байгаа маш олон сая доллараар хэмжигдэх зээл, тусламжийг Монгол улс авч байгаа, энэний тодорхой хувийг, улсын төсвийн 20 хувийг боловсролын салбарт зарцуулдаг юм бол гаднаас авч байгаа энэ их зээл, тусламжийн 10-20 хувийг бас боловсрол, иргэддээ боловсрол олгох, залуучууд, хүүхдүүддээ боловсрол олгоход зарцуулбал яасан юм бэ гэдэг санал.

Ер нь Монгол улсын аваад хэрэгжүүлж байгаа зээл, тусламжийн үр дүн маш муу байдаг, энэ дээр би сэтгэл хангалттай бус байдаг. Үүний оронд хүүхдүүддээ хөрөнгө оруулалт оруулаад гадаадын их, дээд сургуульд сургах нь зүйтэй юм болов уу гэсэн ийм санал байдаг юм. Үүнтэй холбогдуулаад асуугаад жишээлбэл Польш улсын өрийг төлөхөд Монгол улсын хүүхдүүдийг сургаж байя гэсэн ийм хэлцэл явагдаад байгаа шүү дээ. Би Польшийн элчин сайдын яамнаас мэдээлэл авахад энэ үр дүнтэй хол яваагүй юм шиг байгаа юм, энэ хэр зэрэг урагшилсан бэ? Монголын нэлээд олон хүүхдийг Польшид сургаж өгье гэсэн саналыг Польшийн талаас хэлээд байгаа юм байна лээ, энийг жаахан урагшлуулах тал дээр ажиллавал яасан юм гэсэн санал.

Хоёрт энэ ерөнхий боловсролын сургууль, их, дээд сургуулиас гадна гадны улс орнуудад иргэний боловсролыг их дээгүүр тавьж байна л даа, чадавхитай, мэдээлэлтэй, бие даасан иргэнтэй болохын тулд иргэний боловсролыг их түлхүү тавьдаг, их ач холбогдол өгдөг, энэ тал дээр гадны улс орнууд тодорхой бүтэцтэй, иргэний боловсрол олгодог төвүүдтэй, энэндээ иргэний нийгмийн байгууллагыг татаж оруулаад иргэдээ үнэхээр чадавхитай болгоход их хөрөнгө зарцуулдаг юм билээ, энэ талаар санаж бодсон юм байна уу? Сайдаа.

Эцэст нь санал гэх үү, асуулт гэх үү, би Эрүүл мэндийн шинжлэх ухааны их сургуулийн удирдах зөвлөлийн гишүүн гэж явдаг юм, 2004 онд гишүүнээр сонгогдсон юм гэнэ лээ, түүнээс хойш энэ сургуулийн удирдах зөвлөл нэг ч удаа хуралдсангүй, сонсоод байхад янз янзын асуудалтай энэ сургуулийн удирдлагууд холбогдчихсон, оюутныхаа байрыг, сургуулийнхаа сургалтын байр танхимыг бизнесийн зориулалтаар ашиглаж байх шиг, өнөөдрийн сонин дээр гэхэд тухайн сургуулийн багш захирлууд нь Оюутны холбооноос очсон төлөөлөлтэй зодоон нүдээн хийсэн ч гэх шиг иймэрхүү сөрөг мэдээллүүд гараад байх юм, ингээд хариуцлага алдаад байгаа, олон нийтэд ийм нэр хүндтэй болсон сургуулийн удирдлагууддаа хариуцлага тооцдоггүй юмуу? Угаасаа энэ их, дээд сургуулийн удирдах зөвлөл гэдэг чинь ямар үүрэгтэй байдаг юм, тэр сургуулийг удирдаж байгаа удирдлагатай хөдөлмөрийн гэрээг үнэлэх, дүгнэх гээд хийх ажлууд байдаг юм шиг байгаа юм. Гэтэл энэ сургууль дээр л төрөөс авч хэрэгжүүлж байгаа бодлого хэрэгжихгүй байна. Тэнд ажиллаж байгаа ганц захирлын дур зоргоор үйл ажиллагаа нь явагдаж байгаа юм шиг байдаг юм. Салбарын сайд танд дуулгая гэж бодлоо, баярлалаа.

Ц.Нямдорж: - Хариулъя.

Ө.Энхтүвшин: -Сургалтын төлбөрийг их, дээд сургуулийн сургалтын төлбөрийг яам тодорхойлохгүй байгаа шүү. Удирдах зөвлөл тогтоож байгаа.

Хоёрдугаарт нь зээл, тусламж, тэр уг нь их сайхан санал байна шүү. Одоо бол улсын төсвийн зарлагын 20-иос доошгүй хувийг боловсролд, манайх харин энүүгээрээ дэлхийн улсуудтай зэрэгцээд яваад байгаа шүү. 20, 19, энэ хавьцаа явж байгаа, энийг л бууруулахгүй байвал болно гэж бодож байгаа. Энэ дээрээ гадны зээл тусламжийн тэдэн хувь гэсэн юм хуулинд байхгүй, зөвхөн шинжлэх ухаанд гадаадын зээл тусламжийн 1 хувиар, 1.5-иас доошгүй хувийг шинжлэх ухаанд зарцуулна гэсэн нэг ийм заалт байгаа юм. Энэ харин их сайхан санал байна.

Эхлээд заасан 2.5 хувьдаа хүргээд өгчихвөл их сайхан байгаа байхгүй юу, тэрэндээ хүрэхгүй байгаа, одоо 0.37 хувьтай байгаа. Тэрийг л яг тэр хэмжээнд нь, хуулийн заалтанд хүргээд өгөх талаас нь та бүхэн 2008 оны улсын төсвийг ярих үедээ анхаараарай гэж хэлэх байна.

Польшийн асуудал бол манайхаас авах ёстой өрийн авлагын 3 сая орчим доллар дээрээ монголын боловсон хүчнийг бэлтгэж өгье гээд тохирсон, одоо бид нар саналаа тавьсан, тохирсон. 

Дараа нь иргэний боловсролын хувьд ерөнхий боловсролын сургуулиудын хувьд хичээл орж байгаа, гэхдээ энэ нь өөрөө иргэний боловсрол гэдгийгээ бид нар нэг мөр сайн ойлгож чадахгүй байгаад байна. Зарим нь хүүхдийн эрхийг заасан, багш загнавал шүүхэд өгнө, эцэг эх нь намайг зодвол шүүхэд өгнө гэсэн тийм л юмыг ойлгоод байгаа юм. Тэгэхээр иргэний боловсрол гэдэг дээр юу вэ гэдэг дээр бид нар яг энийг нэгдсэн ойлголттой болох тал дээр манай яам ажиллаж байна. Энэ үнэхээр чухал. Сая Ерөнхийлөгч Чуулганы нээлт дээр хэлсэн үгэндээ хэрвээ хөдөлмөрчдийн иргэний боловсрол өндөр байсан бол хадгаламж зээлийн хоршооныхонд мөнгөө алдахгүй байх байсан даа гэж байна. Тэгэхээр тэр нь хуулийн чиглэлийн мэдлэг гэсэн утгаар хэлж байна лээ. Тэгэхээр энийг нэг мөр ойлгох, бидэнд энийгээ ахиад шинэчлэх тэр хөтөлбөр дээрээ ажиллаж байна.

Анагаах ухааны их сургууль дээр сая бүх төрийн өмчийн их, дээд сургуулиудын удирдах зөвлөлийг шинэчлэн баталсан байгаа.

Ц.Нямдорж: - Баярцогт гишүүн санал хэлье.

С.Баярцогт: - Техникийн мэргэжлийн боловсрол олгох асуудал дээр нэг дорвитой ажил өрнүүлье, эрс сайжирч байгаа. Хуучин ТМС-үүд үндсэндээ зогссон байсан. одоо гэхдээ эрс сайжруулж байгаа гээд хуучин ТМС-ийнхээ суурин дээр босгоод санхүүжүүлээд, тэнд нь арван жилийн боловсрол олгоод янз бүрийн юм хийгээд байгаа. Одоо би ганц, хоёр газрыг тодорхой жишээ болгоод практик алхам хийе гээд байгаа байхгүй юу.

Дархан-Сэлэнгийн бүс дээр, ерөөсөө тэр хар төмөрлөгийн үйлдвэр дээр ажиллах чиглэлийн ТМС-үүд болгож, тэгж зориуд санхүүжүүлээчээ. Жишээ нь Өмнөговийн чиглэлд Тавантолгой, Оюутолгой, Шивээ-овоо дээр ажиллах чиглэлийн мэргэжилтэн бэлтгэх. Тэгэхгүй бол хар ажилчин болж болоод байгаа байхгүй юу. Би одоо Төмөртэйн асуудлыг би мэдэж байгаа. Очоод хүнд даацын машин барь гэхээр нэг ч хүн байхгүй, үнэмлэхтэй хүн, тэгэхээр тэд нар ямарч шаардлага хангахгүй. Уг нь 30 хувийг авъя гэсэн гэрээтэй юм байна лээ, тэгсэн мөртлөө хэрэгждэггүй. Өөр өрөмдлөг хийдэг ч юмуу, үйлдвэр дээр нь ажиллуулах ажилтан авъя гэхээр ерөөсөө болдоггүй, тэгээд дандаа хятадууд орж ирээд байгаа. 

Тэгээд гол асуудал нь юу байна гэхээр монголд ерөөсөө тэрийг бэлтгэдэг мэргэжилтэй боловсон хүчин бэлтгэдэг байгууллага байхгүй. Тэртэй тэргүй тэнд том төслүүд хэрэгжих юм чинь угтуулаад хүмүүсий нь бэлтгээд эхэлбэл зүйтэй юм. Хуучин бааз бол байгаа, дандаа хуучин тракторч комбайнч бэлтгэж байсан ТМС-үүдийн байрнууд байгаа байхгүй юу. Одоо тэрэн дээр нь улс бодлогоор тэр тэр том бүс дээр нь бусад ТМС-үүдээс ялгаатай. Бүх ТМС-тэй адилхан, 26 ТМС-д миллиард төгрөг гаргалаа гээд 40, 50 сая төгрөг жилдээ өгөөд байх юм бол тэр бол ажил болохгүй. Яг тэр онцгой чиглэл рүү анхааруулж, тэртэй тэргүй тэнд нь маш их баялаг байгаа, 3, 4 том орд илэрсэн, ажлууд нь нэлээд жигдэрсэн. Тийм учраас тэрэнд нь бэлтгэсэн ажилтан бэлтгэе, Дархан, Сэлэнгийн районд 3 том ТМС-тэй, хүнд машин механизмын, төмрийн үйлдвэр дээр ажиллах, хайлуулах үйлдвэр дээр ажиллах чиглэлийн. 

Өмнөговьд яг тэр чиглэлээр нь тэгээд байгуулчихвал тэр хавийнх нь бүсийнх нь очоод сурч, ажлын бэлтгэх хүчнээр хангагдах гэсэн ийм чиглэлийн юмыг тусгай Засгийн газар дээр бодлого болгоочээ, зөвхөн энэ чиглэлүүдээр нь, ТМС-ээс тусдаа. Тэгэхгүй яг ТМС-д гээд дотроо яваад байх юм бол наадахь чинь их үсрээд 100 саяыг илүү өгнө шүү дээ. Тэгэхээр тийм юм болохгүй байхгүй юу. Одоо тэр машин эд нар нь аймаар том том юмнууд ирнэ л дээ. Ядаж тэр ТМС дээр чинь дадлага хийх 2, 3 том машин авъя гэхээр мөнгө нь байхгүй. Тэгэхээр түрүүн Энхболдын хэлж байгаа саналтай уяж болно л доо. Тэнд 4, 5 том компаниуд байгаа юм чинь та нар энэ хажуу талынхаа ТМС-ийг бас хамтарсан маягаар эзэмш, хувийн оролцоо оролцуул гэдэг юмуу, ийм тусгайлсан бодлого гаргаачээ. Тэгэх юм бол мэргэжлийн боловсон хүчин бэлтгэхэд аягүй их нэмэртэй юм байна гэдгийг хэлэх гээд байгаа юм.

Ц.Нямдорж: - Ламбаа гишүүн. 

С.Ламбаа: - Би бол яах вэ, саналаа илэрхийлсэн учраас, би Баярцогтын хэлж байгаатай холбогдуулаад мэргэжлийн сургалт үйлдвэрлэлийн төвийг техник технологийн шинэчлэлт хийхэд зүгээр бид төсвөөс хөрөнгө мөнгө гаргана, гэхдээ бас 1970-80-аад оны үед энэ дээд сургуулиудын, том том яамны харъяа байсан дээд сургуулиуд бас зөв бодлого хэрэгжүүлсэн шүү дээ. Өөрөөр хэлбэл орж ирж байгаа, одоо жишээлбэл Оюутолгой, Тавантолгой, Шивээ-овоогийн тэнд тийм техник хэрэгсэл бэлтгэнэ гэх юм бол тухайн тэр компаниуд нь өөрийнхөө оруулж ирж байгаа техникээсээ 1 хувийг олгодог шүү дээ, олгох замаар, тэгээд тэрэн дээр нь яг мэргэжилтнээ бэлтгэдэг тогтолцоо бүрдүүлэх. 

Саяын Баярцогт гишүүний хэлээд байгаа хойд талын Төмөртэйн орд гээд энэ чиглэлийн тийм мэргэжлээр хүн бэлтгэнэ гэхэд тухайн компаниуд нь тоног төхөөрөмж, техник хэрэгслийнхээ модуль, загваруудыг хүртэл оруулж ирж нийлүүлж байсан удаатай, Техникийн их сургуульд. Энэ бол маш их ач холбогдолтой байдаг шүү дээ. Тийм учраас Засгийн газар энэ чиглэл дээр анхаарлаа хандуулчихад мэргэжлийн сургалт үйлдвэрлэлийн төвүүдийг нэлээд хурдан тоног төхөөрөмжөөр хангах боломжтой.

Нөгөө талаасаа саяын Баярцогтын хэлээд байгаа үнэн л дээ, ер нь бид нар, хуучин ТМС-үүд чинь босч байна л даа, Архангай аймгийн техник мэргэжлийн сургууль гэхэд нэлээд сайхан болсон байна лээ, гэхдээ бас бодлогоор төвийн бүсэд шаардлагатай мэргэжилтэй ажилчныхаа хэрэгцээг тодорхойлохгүй бол угаасаа л нэг дуртай юмаа бэлтгээд байдаг ийм л тогтолцоо бий болчих юм бол бас л нэг баахан ажилгүй хүн болчихно шүү дээ, тийм учраас энийг анхаарах ёстой. 

Нөгөө талаасаа би Энхтүвшин сайд, Дэмбэрэл сайд 2 нэлээд ярьдаг байх л даа. Би одоо энэ Хөдөлмөр эрхлэлтийг дэмжих хуулийн хэрэгжилтийн асуудлыг танилцах, шалгах УИХ-ын Байнгын хороонд оруулах ажлын хэсэгт ажиллаж байгаа л даа, Нийгмийн хамгаалал, хөдөлмөрийн яаман дээр ярихад бас л энэ техник мэргэжлийн сургуулийн тогтолцоо, удирдлагын бүтэц, зохион байгуулалт гээд янз бүрийн юм яриад л байна лээ. Ер нь бол техник мэргэжлийн сургууль, эд нарын бизнес инкубаци ч билүү нэг юм байгуулаад хаяж байгаа, энэ тогтолцоог нь зөв болгож өгөхгүй бол Нийгмийн хамгаалал, хөдөлмөрийн яамны төслөөр баахан бизнесийн хүн бэлтгэдэг нэг юм бэлтгэчихээд сүүлд нь удирдлагын тогтолцоо нь хаана байгаа нь мэдэгдэхгүй болоод явчихдаг ч юмуу, нэг ийм юмнууд байгаа.

Худалдаа аж үйлдвэрийн танхимаас ирүүлж байгаа саналыг бас их ажиглаж үзэх юм бол хөөрхөн санал байгаа шүү дээ, энэ ажилчин, мэргэжилтэй ажилчин бизнесийг удирдаж байгаагийн хувьд захиалга нь тэндээс гарч байдаг, тэр захиалгынх нь дагуу Нийгмийн хамгаалал, хөдөлмөрийн яам манай Боловсрол, соёл, шинжлэх ухааны яамны хамтын шйидвэр гарч хэрэгжүүлдэг ийм тогтолцоо захиалга, хэрэглэгч, нийлүүлэгч гэсэн юмаа их зөв болгомоор юм байна шүү гэсэн ийм асуудал тавиад байгаа юм. Энийг бас манай Боловсрол, соёл, шинжлэх ухааны яам анхааралдаа аваад сургалтын агуулга, стандарт, хөтөлбөр талаасаа яам, манай яам хяналтаа авалгүй яах вэ, гэхдээ яг хаана, хэнийг бэлтгэх вэ гэдэг хэрэгцээгий нь хэн гаргах вэ, тэрүүнд нь зориулж яаж бэлтгэх вэ гэдэг юмаа энэ Дэмбэрэл сайд, Энхтүвшин сайд 2 хийхгүй бол, Дэмбэрэл сайд бас надад санал хэлж байсан шүү. Бид нарыг очиж яаман дээр уулзахад, тийм учраас энийгээ бодлогын зохицуулалт хиймээр байна шүү гэж хэлье гэж бодож байна.

Ц.Нямдорж: - Бат-Үүл гишүүн саналаа хэлье.

Э.Бат-Үүл: - Тэгэхээр би дахиад түрүүний хэлдгээ хэлэх гэсэн юм. Ер нь хуучин цагт бид нар хүмүүсийг сургуульд сургаад зогсохгүй ажил, амьдрал дээрээ нөгөө боловсролын практикаа хийхэд нь зориулсан ийм шахалт гэдэг юмуу, ийм үйл ажиллагааг явуулдаг байсан шүү дээ. Эмч нар сургууль төгсөөд хөдөө очиж эмч хийдэг байсан, багш нар хөдөө очиж багшилдаг байсан. тэгээд энэ бол маш чанартай эмч нар гардаг байсан, маш чанартай багш нар гардаг байсан. ер нь энэ бол тухайн хүндээ ч гэсэн их өгөөжтэй ийм систем байсан л даа.

Тэгээд би бол түрүүн сургалтын төрийн сан дээр яриад байгаа маань тэр, Сургалтын төрийн сангаас орон нутагт шаардлагатай байгаа тэр санхүүжилтийг хийгээд тэр боловсон хүчнээ орон нутагт бэлтгэдэг байх, ингэснээрээ нэлээд сайн боловсон хүчин, яг үнэндээ бол одоо Анагаахын дээд төгсөөд хотоор шигдэж явж байсан тэр эмч нар маань яг үнэндээ тааруухан эмч гарч байна гээд яригдаж байгаа шүү дээ, тэр ч мэдээж хэрэг шүү дээ. Хөдөө сумаас эмч болж орж ирсэн, манай хуучин эмч нар ихэвчлэн бүгд тийм байсан. 

Энхболдын түрүүний хэлж байсан их чухал л даа. Үнэхээр энэ хөдөө орон нутагт байгаа англи хэлний сургалтыг сайжруулахын тулд Ерөнхий сайдаас хүсэхэд англи хэлний сургалтанд хөдөө 3 жил ажиллаад ирсэн хүнийг бид нар шууд мастерт явуулдаг байя, өөрөөр хэлбэл хөдөө, орон нутагт очоод ажиллаад англи хэлний сургалт хийгээд ирсэн тэр хүмүүсээ бид, тийм хүмүүсийг их түлхүү шууд гадагш нь явуулдаг байя. Тэгвэл их, хөдөө орон нутагт нөгөө соёлын үрийг ч тарина, англи хэлийг ч чанартай хүмүүс очиж сургана, маш их чанартай хүмүүс сургана шүү дээ. Тэд нар тэгж хөдөө орон нутагт ажилласныхаа хөлсөнд, ер нь хөдөө орон нутагт ажилласан улсуудаа бид нар цаашаа сурч дэвжихэд нь бүх талаар дэмжлэг үзүүлдэг байя, нэн ялангуяа өндөр хөгжилтэй орнуудад.

Хөвсгөл аймгийн Ринчинлхүмбэд 3 жил багшлаад Америкт очоод 4 жил сураад ирэхэд тэр ч одоо маяг боловсон хүчин гарч ирнэ шүү дээ. 

Ц.Нямдорж: - Ерөнхий сайдын мэдээллийг сонслоо, гишүүд саналаа хэллээ. Чуулганаа дуусгая.

Гишүүд татгалзахгүй бол 2-хон зүйл байна. Ерөнхий сайд, салбарын сайдууд байна. Энэ техник мэргэжлийн сургуулиа та нар цаашдаа яах юм бэ, Энхтүвшин сайд, Дэмбэрэл сайд нар санал солилцооч.

Би жишээ нь юу гэж боддог вэ гэхээр энэ сургууль бол Дэмбэрэл сайдын харъяанд байх ёстой гэж боддог юм. Хоёрдугаарт энэ Улаанбаатар хотын дунд сургуулиудын багтаамж нь хэд байгаа юм бэ, анги дүүргэлт нь, 60, 70 хүрч байна гээд байгаа юм, 50, 60, хэрэв үнэхээр тийм бол нэг багшид ногдох сурагчдын, нэг ангид байх сурагчдын тоог лимит тогтоогоод тэр лимитээсээ хэтрэнгүүт шууд сургууль барьдаг ийм дэглэмд шилжихгүй бол 50 хүүхэд нэг ангид суулгачихаад сайн сурагч бэлтгэнэ гэж байхгүй. Энэ талаар та бүхэн сайн судалгаа хийгээд явцын дунд сайн ярилцаад үзвэл яасан юм гэж хэлье гэж бодсон юм.

Ингээд Чуулганы хуралдааныг хаасныг мэдэгдье.

Хуралдаан 17 цаг 35 минутанд өндөрлөв.

Соронзон хальснаас хянаж буулгасан:

